
ደቀምሓረደቀምሓረ

ሕብረተሰባት ካበይ ናበይ ሕብረተሰባት ካበይ ናበይ 
ብኸመይ?ብኸመይ?

ብምኽንያት ቅነ ናጽነት፡ ናብ ተመሃሮ ዝቐንዐ ባህላዊ ምርኢት ቀሪቡ
ብምኽንያት መበል 33 ዓመት ቅነ 

ናጽነት፡ “ውሕስነት ሰላም ብመኸተ” 
ብዝብል ቴማ፡ ብ7 ግንቦት ኣብ 
ሰዓታት ምሸት ኣብ ኣስመራ - ሜዳ 
ባሕቲ መስከረም፡ ናብ ተመሃሮ ዝቐንዐ 
ባህላዊ ምርኢት - ‘ኮንሰርት’ ቀሪቡ።
 እዚ ካብ ማእከላይ ደረጃ ክሳብ 

ኮሌጃት ዝርከቡ ተመሃሮ ዝተሳተፍዎ 
መደብ፡ እናኣዘናግዐ ዘምህር ደርፍታት 
ምስ ትልሂታቱ፡ ዋዛታት፡ ሜሎ 
ድራማን ካልእን ዘጠቓለለ ነይሩ።
 ኣብ’ቲ ሰዓት 5፡00 ድሕሪ-ቐትሪ 

ዝጀመረን ንልዕሊ ክልተ ሰዓታት 
ዝቐጸለን መደብ፡ ብጉጅለታት ባህሊ 
ኣሰርን ኮዋኽብቲ ሪምን ከምኡ’ውን 
ብጉጅለ ትልሂት ሜራስ ናይ ኮሚሽን 
ባህልን ስፖርትን ኤርትራ ዝቐረበ 
ሙዚቃዊ ምርኢት፡ ብዳዊት እዮብን 
ጉጅለኡን ዝተዳለወ ኮሜዲ ቀሪቡ። 
ካብ ኣወሃሃድቲ ናይ’ቲ መደብ 

ስነ-ጥበበኛ ፍጹም ዮውሃንስ፡ እቲ 
ምርኢት ኣካል መደባት ጽምብል 
መበል 33 ዓመት በዓል ናጽነት 
ምዃኑ ብምሕባር፡ ንዕዙዝ ተሳታፍነት 
ተመሃሮ ንኢዱ።
ተመሳሳሊ ምርኢት፡ 11 ግንቦት 

ንኣባላት ሓይልታት ምክልኻል 
ኤርትራ፣ 17 ግንቦት ድማ ንነበርቲ 
13 ምምሕዳራት ንኡሳን ዞባታት 
ኣስመራ ክቐርብ ምዃኑ ተፈሊጡ።
 መደባት ጽምብል መበል 33 ዓመት 

በዓል ናጽነት፡ ብ27 ሚያዝያ ብዝቐረበ፡ 
ካብ መዋእለ-ህጻናት ክሳብ 5ይ ክፍሊ 
ዝርከቡ ቈልዑ ዝተሳተፍዎ ምርኢት 
‘ኮንሰርት’ እዩ ፈሊሙ።
 ብ7 ግንቦት ዝተኸፍተ ቅነ ናጽነት 

ኣብያተ-ትምህርቲ - ክሳብ 20 ግንቦት 
ከምዝቕጽል፡ ኮማዊ ዳሳት ብደረጃ 
ንኡሳን ዞባታት - ካብ 20 ክሳብ 23 
ግንቦት ከምዝእንገድ እውን ተፈሊጡ።

ሃማመተኤ ዞባ ማእከል፡ ብምኽንያት በዓል 
ናጽነት ንመንእሰያት ሰሚናር ወዲቡ

ሃማመተኤ ዞባ ማእከል፡ ብምኽንያት 
መበል 33 ዓመት በዓል ናጽነት፡ ካብ 20 
ሚያዝያ ክሳብ 2 ግንቦት፡ ኣብ ንኡሳን 
ዞባታት በሪኽ፡ ጋላ-ነፍሕን ሰረጀቓን፡ 
ንተመሃሮ ማእከላይን ካልኣይን ደረጃን 
መንእሰያት ሰራሕተኛታትን ሰሚናራት 
ኣካዪዱ።
 እቲ ብገዳይም ተጋደልቲ ዝተኻየደ 

ሰሚናራት፡ ህዝቢ ኤርትራ ንናጽነቱ ኣብ 
ዘካየዶ ቃልስን ዝኸፈሎ መስዋእትን፡ 
ከምኡ ድማ ስነ-ኣእምሮኣዊ ኵናትን 
መኸተ ህዝቢ ኤርትራን ኣብ ዝብሉ 
ኣርእስትታት ዘተኰረ እዩ። 
 እዚ ከም’ዚ ኢሉ እንከሎ፡ ደራሲ 

መጽሓፍ ‘ስርሒት ኮማንዶ ቅያ 18 
ደቓይቕ’ ስነ-ጥበበኛ ሰለሙን ድራር፡ 
ንቕያን ጅግንነትን ኤርትራውያን 
ኮማንዶ ዝትርኽ መደብ ዋርሳ ንተመሃሮ 
ኣካዪዱ።  
 ኣካየድቲ ሰሚናር፡ ተመሃሮን 

መንእሰያት ሰራሕተኛታትን ተረከብቲ 
ሕድሪ ብምዃኖም፡ ታሪኾምን መንነቶምን 
ብዝግባእ ፈሊጦምን ወሪሶምን ናብ 
መጻኢ ወለዶ ከመሓላልፉ ኣዘኻኺሮም።
 ተሳተፍቲ ድማ፡ ኣገዳስነት ናይ’ቲ 

ሰሚናር ኣብ ምትሕልላፍ ታሪኽን 
ምውርራስ ተመኩሮን ተራእዩ፡ ቀጻሊ 
ብዝዀነ ኣገባብ ክወሃብ ተላብዮም።

ኣብ ዓዲ-ዃላን ናቕፋን ማይን ሓመድን 
ናይ ምዕቃብ ስራሓት ይሰላሰል

ኣብ ንኡሳን ዞባታት ዓዲ-ዃላን ናቕፋን፡ 
ህዝቢ ብሰብ-ሞያ እናተመርሐ - ሰፊሕ 
ናይ ምዕቃብ ማይን ሓመድን ንጥፈታት 
የካዪድ ኣሎ።
 ተቐማጦ 22 ምምሕዳራት ከባቢ 

ንኡስ ዞባ ዓዲዃላ፡ ካብ ዝሓለፈ ወርሒ 
ጀሚሮም ኣብ ናይ ሕርሻ ቦታታትን 
መጋሃጫታትን ዝትግብርዎ ዘለዉ 
መደብ፡ ኣከባቢ ኣብ ምርጋእን ሃብቲ 
ገረብ ኣብ ምስሳንን ዕዙዝ ኣገዳስነት 
ከምዘለዎ - ክኢላ ምዕቃብ ማይን 
ሓመድን ኣቶ ወልደሚካኤል ፍስሃ 
ገሊጹ።
 ወኪል ቤት-ጽሕፈት ሕርሻ ኣብ’ቲ 

ንኡስ ዞባ ኣቶ ምሕረትኣብ ሰብሉ 
ብወገኑ፡ በቲ ኣብ ሰሙን ሰለስተ መዓልቲ 

ኣብ ምፍዋስ ማይ ኩዖታትን ምድልዳል 
ናይ ሕርሻ መሬትን ኣትኲሩ ዝቕጽል 
ዘሎ ስራሕ፡ ዛጊት 675 ሄክታር ሕርሻዊ 
ዛላ ብእምኒ፡ 214 ሄክታር ሕርሻዊ ዛላ 
ብሓመድ፡ ከምኡ’ውን ኣብ 100 ሄክታር 
ከትሪ ከምእተሰርሐ ሓቢሩ።
  ብተመሳሳሊ፡ ነበርቲ ምምሕዳር ከባቢ 

ባቅላ - ንኡስ ዞባ ናቕፋ፡ ብጋንታታት 
ተወዲቦም ዘሰላስልዎ ዘለዉ ስራሓት 
ዛላታትን ከትርታትን፡ ኣብ ምውፋስ 
ማይ-ኩዖታትን ምርጋእ መሬትን ኣገዳሲ 
ኣበርክቶ ከምዝህልዎ እምነቶም ገሊጾም።
 ኣመሓዳሪ’ቲ ምምሕዳር ከባብን 

ኣካያዲ ስራሕን፡ እቲ መደብ ኣብ ናይ 
ሕርሻ ቦታታት ይትግበር ከምዘሎን 
ቀጻሊ ከምዝዀነን ሓቢሮም።

ስእሊ - ኣኽሊሉ ዘርእዝጊስእሊ - ኣኽሊሉ ዘርእዝጊ

ስእሊ - ፍያሜት መስፍንስእሊ - ፍያሜት መስፍን

ሓሬናን ክንፍን ዓወት ኣመዝጊበንሓሬናን ክንፍን ዓወት ኣመዝጊበን

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ

ኣስፍሃ ተኽለማርያም

ምክትል ኣሰናዳኢ
 ብርሃነ ምሕረትኣብ

ቍ.ስ 116266 / 201820 (256)

ቦርድ ምስንዳእ

ዮሴፍ ሃይለማርያም
ምሉእብርሃን ሃብተገብርኤል

ተስፋኣለም የማነ
ተስፋልደት መብራህቱ

ቤተልሄም ታደሰ

ቍ.ስ 201820 (250) 
ፋክስ. 127749 - ቍ.ሳ.ጶ. 247

ምዝርጋሕ ጋዜጣ 
ቍ.ስ.200454-07121322

ምልክታ 
ቍ.ስ. 125013 - ቍ.ሳ.ጶ. 1284

ለይ-ኣውት
ፍርቱና ኤፍሬም 

ትንሱእ ፍስሃየ

ሳምራዊት ሃብተ

ዓንዶም ግርማይ (ወዲ-ደረስ)ዓንዶም ግርማይ (ወዲ-ደረስ)

ኵነታት ትምህርቲ ንኡስ ዞባ ደቀምሓረከም መቐጸልታ ናይ’ቲ በብግዜኡ ኵነታት 
ትምህርቲ ሃገርና እናዳህሰስና እነቕርቦ፡ ንሎሚ 
እውን ኵነታት ትምህርቲ ንኡስ ዞባ ደቀምሓረ 
- ዞባ ደቡብ፡ እንታይ ከም ዝመስል ንሓላፊት 
ጨንፈር ትምህርቲ ናይ’ቲ ንኡስ ዞባ፡ መምህር 
ርግበ ክፍለ ተወኪስና ዝረኸብናዮ ሓበሬታ 
ብኸም’ዚ ዝስዕብ ጸሚቚና ነቕርበልኩም 
ኣሎና - ሰናይ ንባብ፦ 

***

ቅድሚ ናጽነት፡ ትምህርቲ ኣብ ንኡስ ዞባ 
ደቀምሓረ፡ ኣብ ከተማን ሓውሲ ከተማን 
ዝተሓጽረ እዩ ነይሩ። እተን ዝርካበን ዝነበራ 
ኣብያተ-ትምህርቲ፡ ዝህባኦ ኣገልግሎት እውን 
ንባዕሉ ድሩት፡ ቊጽሪ ተማሃሮ ብተመሳሳሊ 
ውሑድ - ምንባሩ ከኣ፡ ሰነዳት ዘነጽርዎ ሓቂ 
እዩ።  
ድሕሪ ናጽነት ግን፡ መንግስቲ ትምህርቲ 

ንምስፋሕ ብዝወሰዶ ተበግሶን ወፍሪን፡ 
ዝርግሐ ኣብያተ ትምህርቲ ኣብ’ቲ ንኡስ 
ዞባ ብቕልጡፍ ክዕንብብ እዩ ተራእዩ። ከም 
ውጽኢቱ ድማ፡ ኣብዚ ሕጂ እዋን ኣብ 
ኵለን ምምሕዳር ከባቢ እቲ ንኡስ ዞባ፡ 
መውዓሊ ህጻናትን መባእታ ደረጃን ተኸፊቱ 
ይርከብ።  ብዘይካ’ዚ፡ ምስ ናይ ኣእምሮኣውን 
ምምዕባለኣውን ጸገማት ዝነብሩ ቈልዑ፡ 
ዝመሃርሉ ቤት ትምህርቲ ተኸፊትሎም 
ከም ዝመሃሩ ይግበር ኣሎ። ስለዚ፡ ዝርግሐ 
ኣብያተ ትምህርቲ ኣብ ንኡስ ዞባ ደቀምሓረ 
ክርአ እንከሎ፡ 16 መውዓሊ ህጻናት፡ 28 
መባእታ፡ 12 ማእከላይ ደረጃ፡ 4 ድማ ናይ 

መም/ ርግበ ክፍለ

ካልኣይ ደረጃ፡ ብድምር 60 ትካላት ኣብያተ 
ትምህርቲ ኣለዋ። 
ኣብ ብዝሒ ተማሃሮ ምስ እንመጽእ፡ ኣብ 

መውዓሊ ህጻናት 23,603፣ ኣብ መባእታ 
11,134፣ ኣብ ማእከላይ ደረጃ 6,248፣ 
ኣብ ካልኣይ ደረጃ ድማ 5,289፣ ብድምር 
92,548 ተማሃሮ ኣለዉ። 
ኣብ መባእታ ደረጃ፡ ትምህርቲ ቋንቋ 

እንግሊዝ ግዴታ ኰይኑ፡ ብትግርኛ፡ ሳሆን 
ትግረን ድማ ትምህርቲ ብቋንቋ ኣደ 
ይወሃብ። ኣብ ትምህርቲ ቋንቋ ኣደ፡ ዋሕዲ 
መምህራን ከምዘሎ እዩ ዝግለጽ።  
ካልእ፡ ምስ ምጥርናፍ ዓዲታት’ቲ ንኡስ 

ዞባ፡ ቊጽሪ ተማሃሮ ካብ ግዜ ናብ ግዜ 
ዕብየት እናተመዝገበ እዩ ዝመጽእ ዘሎ። ኣብ 
መደብ ምጥፋእ መሃይምነት እውን፡ ነበርቲ 
ብሓፈሻ፡ ኣደታት ምሕድግ ዝበላ ምምሕዳር 
ከባቢታት ናይ’ቲ ንኡስ ዞባ ድማ ብፍላይ፡ 
መሃይምነት ከጥፍኣ ብዕቱብ ዝስረሓሉ 
ወፍሪ ኰይኑ ይቕጽል ኣሎ።      
ዓቕሚ ሰብ ጨንፈር ትምህርቲ ናይ’ቲ 

ንኡስ ዞባ፡ ካብ ኣብ 2022፡ ኣብ 2023ን 2024ን 
ዝሓሸ ኰይኑ ኣሎ። በብግዜኡ ካብ ኮለጃት 
ተመሪቖም ዝምደቡ ዘለዉ መማህራን፡ ነቲ 
ጸቕጢ እናፋዀሱ፡ ኣብ መስርሕ ምምሃርን 
ምስትምሃርን ዓቢ ፍታሕ ይገብሩ ኣለዉ። 
ኣብ’ዚ ግዜ’ዚ፡ ብዝሒ መምህራን፡ ኣብ 
መባእታ 340፣ ኣብ ማእከላይ ደረጃ 160፣ 
ኣብ ካልኣይ ደረጃ ድማ 114ን - ብድምር 
614 መማህራንን 129 ስታፍ ምምሕዳራትን 
ኣለዉ። እዚ ብጾታ ክርአ እንከሎ፡ ካብ 
መማህራን እተን 250 ደቂ-ኣንስትዮ ክዀና 
ከለዋ፡ እተን 75 ስታፍ ምምሕዳራትን እየን። 
ኣብ ንኡስ ዞባ ደቀምሓረ፡ ኣሕዳሪት ቤት 

ትምህርቲ ሰውራ ኣላ። ተማሃሮ ናይ’ዛ ቤት 
ትምህርቲ ድማ፡ ኣብኣ ይምገቡን ይድቅሱን። 
እዛ ቤት ትምህርቲ፡ ህንጻታት ተወሲኹዋ፡ 
ዝያዳ ተማሃሮ ተቐቢላ ከተምህር ድማ 
ትጽቢት ይግበረላ።  
ኣብ’ቲ ንኡስ ዞባ፡ ስፖርታዊ ንጥፈታት 

ተማሃሮ ከም ባህሊ ፍቱው ዓውዲ እዩ። 
ንኣብነት፡ ሓንቲ ካብ’ተን ኣብ መፋርቕ 

1990ታት ዝነበራ ዝተመርጻ ጋንታታት 
ናይ ህጻናት፡ ናይ ደቀምሓረ እያ ነይራ።  
ኣትለቲክስ ፍቱውን ዝውቱርን ዓይነት 
ስፖርት እዩ። 
ካልእ፡ ኣብ’ቲ ንኡስ ዞባ፡ ምስ ሚኒስትሪ ጥዕና 

ተወሃሂዱ ዝካየድ ተፍትሽ ጥዕና እዝንን 
ዓይንን ተማሃሮ ኣሎ። እዚ፡ ብናጻ ዝካየድ 
ተፍትሽ ጥዕና ኰይኑ፡ ነቶም ናይ እዝንን 
ዓይኒን ጸገም ዘለዎም ተማሃሮ ሕክምናዊ 
ሓገዝ ንምግባር ዝዓለመ እዩ። 
ኣብ ክፍሊ ዝህሉ ጻዕቂ ተማሃሮ ንመስርሕ 

ምምሃርን ምስትምሃርን ከም ዝጸልዎ ርዱእ 
እዩ። ስለ’ዚ፡ ቊጽሪ ተማሃሮ መባእታን 
ካልኣይን ደረጃ እናወሰኸ ይኸይድ 
ብምህላዉ፡ ነቲ ከጋጥም ዝኽእል ጸገም 
ንምፍታሕ፡ መስርሕ ህንጸት ተወሰኽቲ 
ኣብያተ-ትምህርቲ መባእታን ካልኣይን 
ደረጃ ክስገር ዘይብሉ ጒዳይ እዩ። ንጻዕቂ 
ተማሃሮ ኣብ ክፍሊ ኣብ ምፍዃስ ዓቢ ግደ 
ክትገብር ትጽቢት ዝግበረላ ድማ፡ መስርሕ 
ህንጸት ናይ’ታ ቅድሚ 10 ዓመት ተጀሚራ 
ኣብ መፈጸምታ ዘይበጽሐት ቤት-
ትምህርቲ ተጻፊፋ ኣገልግሎት ክትጅምር 
እዩ። ይኹን’ምበር ቊጽሪ ተማሃሮ ኣብ 
ክፍሊ፡ ናብ’ቲ ሚኒስትሪ ትምህርቲ ዝጠልቦ 
ደረጃ ንምስናይን ንምምጥጣንን፡ እቲ ዝዓበየ 
መፍትሒ ምህናጽ ተወሰኽቲ ኣብያተ-
ትምህርቲ እዩ። ንመንበሪ መማህራን 
ዝኸውን እኹል ኣባይቲ ምስራሕ’ውን፡ 
ብቐጻሊ ጻዕሪ ዝካየደሉ ዘሎ እዩ። ብተወሳኺ፡ 
ንመስርሕ ምምሃርን ምስትምሃርን ንምዕባይ፡ 
ነቶም ዝምደቡ መማህራን፡ ኣብ ስራሖም 
ዝሕግዞም ስልጠና ክወሃቦም እቲ ጨንፈር 
ብቐጻሊ ዝጠልቦ እዩ።
ኣብ’ቲ ንኡስ ዞባ፡ ብሰንኪ ማሕበራዊ 

ጸገም፡ ኣብ ግዜኦም ናብ መኣዲ ትምህርቲ 
ክጽንበሩ ዘይከኣሉ ዜጋታት ኣለዉ። እቲ 
ተርእዮ፡ ብሕልፊ ብወገን ምብራቕ ንኡስ 
ዞባ ደቀምሓረ -ማለት ኣብ በዓል ዓዲ-ረሶ 
እዩ ዝርአ። ነዚኣቶም ናብ መኣዲ ትምህርቲ 
ንምጽንባሮም፡ ጨንፈር ሚኒስትሪ ትምህርቲ 
ንኡስ ዞባ ደቀምሓረ ጻዕርታት የካይድ እዩ። 

ካብ’ቲ ዘካይድዎ ጻዕሪ፡ ነቶም 11 ዓመትን 
ልዕሊኡን ዝዀኑ ቈልዑ፡ መዛኑኦም ዝበጽሕዎ 
ደረጃ ትምህርቲ ንምብጽሖም፡ ብጥርኑፍ 
ሒዝካ፡ ኣብ ዓመት ክልተ ክፍሊ እናነጠሩ 
ከምዘርክቡ ይግበር እዩ። ካብ መሰረቱ ዕድል 

ናይ ትምህርቲ ዘይረኸቡ እንተሃልዮም ግን፡ 
ዝነብርሎም ከባቢታት ንምፍላጥ፡ መጽናዕቲ 
ክካየድ ተወጢኑ ኣሎ። ኣብ’ዚ፡ ኣብያተ-
ትምህርቲን ምምሕዳር ከባቢታትን ተራአን 
ከበርክታ ጨንፈር ሚኒስትሪ ትምህርቲ ንኡስ 
ዞባ ደቀምሓረ ይጽውዕ።
ነቶም ዕድል ትምህርቲ ረኺቦም፡ 

ብዝተፈላለየ ምኽንያት ካብ ትምህርቲ 
ዝበዀሩ ተማሃሮ፡ ዳግማይ ናብ መኣዲ 
ትምህርቲ ንምጽንባሮም፡ ምሸታዊ ትምህርቲ 
ከምዝወሃቦም እዩ ዝግበር። በዚ መሰረት ኣብ 
ዓመተ 2023ን 2024 ኣብ ካልኣይ ደረጃ 
ልዕሊ 200፡ ኣብ ማእከላይ ደረጃ ድማ፡ ልዕሊ 
130 ተማሃሮ ተመዝጊቦም ትምህርቶም 
ኣብ ምክትታል ይርከቡ። ናይ ምሸታዊ 
ትምህርቲ ክመሃሩ ዕድል ዝረኽቡ ተማሃሮ፡ 
ዕድመኦም ልዕሊ’ቲ ክመሃርሉ ዝግብኦም 
ደረጃ ዝዀኑ ኰይኖም፡ ጒዳዮም ድማ 
ብምምሕዳር ከባቢኦም ብጭቡጥ ኣፍልጦ 
ዘለዎን ንኽመሃሩ ተቓውሞ ከምዘይብሉ 
ደገፍ ምምሕዳር ንኡስ ዞባ ዝሓዙን ጥራይ 
እዮም። 
ተማሃሮ እቲ ንኡስ ዞባ፡ ኣብ ውጽኢት 

ሃገራዊ መልቀቒ ፈተና 12 ክፍልን 8ይ 
ክፍሊን እውን ዝነኣድ እዩ። ብፍላይ 
ዝሓለፈ ዓመት፡ ተስፋ ዝህብ ውጽኢት 
እዮም ኣመዝጊቦም። ንኣብነት፡ ካብ’ቶም ኣብ 
ማትሪክ ዝተሳተፉ፡ እቶም ናይ ሰርቲፊኬት 
ነጥቢ ዘምጽኡ ከይሓወስካ፡ 631 ናይ ዲግሪ 
ነጥቢ፡ 282 ናይ ዲፕሎማ ነጥቢ ኣምጺኦም 
ናብ ኮለጃት ተጸንቢሮም ኣለዉ። እዚ ብጾታ 
ክርአ እንከሎ፡ ዓብላልነትን ብሉጽነትን ደቂ-
ኣንስትዮ ኣብ ቦታኡ እዩ ዘሎ። 
ተማሃራይ ልምዲ ንባብ ከማዕብል ጻዕሪ 

ከካይድ ኣለዎ። እዚ፡ ብደረጃ ቤት ትምህርቲ 
እውን ክድፍኣሉ ይግባእ። ኣብ ንባብ 
ዘየድምዕ ተማሃራይ ድማ፡ ኣብ ፈተና ዘዕግብ 

ነጥቢ ከመዝግብ ኣይክእልን እዩ። ስለ’ዚ፡ ነዚ 
ወለድን ቤት-ትምህርቲ ክጽዕትሉ ኣለዎም። 
ትምህርቲ ቋንቋ ትግርኛ ክሳብ ማእከላይ 
ደረጃ ከም ዝቕጽል ምግባሩ ንባዕሉ፡ ባህሊ 
ንባብ ኣብ ምምዕባል ሓጋዚ ኰይኑ ከምዘሎ 
ይሕበር። ኵለን ኣብያተ-ትምህርቲ ናይ’ቲ 
ንኡስ ዞባ ቤት ንባብ እኳ እንተለወን፡ እኹል 

መጻሕፍቲ ክዓጥቃ ድማ ጻዕሪ ክግበር ኣለዎ።
ሓደ ካብ ብድሆታት ጨንፈር ሚኒስትሪ 

ትምህርቲ ንኡስ ዞባ ደቀምሓረ፡ ቴክኖሎጂያዊ 
መሳለጥያታት ትምህርቲ ኣብ ምቕራብ እዩ። 
ኣብ’ዚ ኮሚተ ወለዲ፡ ኣብያተ-ትምህርትን 
ምምሕዳራትን ብዓቕሞም ይሕግዙ’ኳ 
እንተዀኑ፡ እቲ ሕጽረት ምሉእ ንምሉእ 
ኣይተፈትሐን። ስለ’ዚ፡ ተማሃሮ ብግብራዊ 
ትምህርቲ እናተማህሩ ኣብ ትምህርቶም 
ኣድማዕቲ ምእንቲ ክዀኑ፡ እተን ኣብያተ 
ትምህርቲ ከም ኮምፒዩተርን ካልእን 
ዝኣመሰለ ቴክኖሎጂያዊ መሳለጥያታት 
ክዓጥቃ ይግባእ። 
ዝርግሐ ኣብያተ ትምህርቲ ኣብ’ቲ ንኡስ 

ዞባ ዳርጋ ኣብ ኵሉ በጺሑ ኣሎ ክበሃል 
ይከኣል። ዝተረፈ ክማላእ ድማ፡ ጻዕርታት 
ይካየድ ኣሎ። እዚ ግን፡ ምስ ዓቕሚታት 
መማህራንን መሳለጥያታት ትምህርቲን 
ተኣሳሲሩ ዝኸይድ ስለዝኾነ፡ ናይ ኵሎም 
ወገናት ተሳትፎን ኣበርክቶን ዝሓትት ምዃኑ 
ምግንዛብ ኣገዳሲ እዩ።

ሎሚ ኣብ ERI-TV
ሰዓት  መደብ

12፡00 ሃገራዊ መዝሙር
12፡02 ዘዋሪት ካሜራ 
12፡30 ዜና ትግርኛ
12፡50 ዜና ስፖርት
12፡55 ሰነዳዊ ፊልም ስነ-ጥንታዊ     

 ቦታ ቈሓይቶ 2ይ
13፡30 ዜና ዓረብ
13፡45 ዕላል ጥበባት
14፡31 ቴክ ኢንሳይት
15፡11 ፓኖራማ
15፡45 ናትራን 1ይ ክፋል
17፡00 ዜና ትግርኛ                                                                       
17፡18 ካብ ሰነዳት
17፡30 ዜና ዓረብ                                                                            
17፡45 ናትራን 2ይ ክፋል
19፡20 ፊዮሪና
20፡00 ዜና ትግረ
20፡15 ተኸታታሊት ፊልም ዕርፊ
21፡00 ዜና ትግርኛ
21፡25 ተኸታታሊት ፊልም             

 መስተንክር
22፡00 ዜና ዓረብ
22፡15 ሌላ
22፡30 ዜና እንግሊዝ
22፡40 እትመት

ሕብረተሰባት ካበይ ናበይ ብኸመይ?
 ኣብ ዝሓለፈ ክፋል ብዛዕባ ማሕበረሰብ፣ 

ማሕበራዊ ኣምራትን ሓሳባትን፣ ምዕራባዊ-
ስልጣነን ዓቃባዊ ዝንባለ ምዕራባውያን 
ክኢላታትን፣ መሰረት ዓለምለኻዊ ድንጋገ 
ሰብኣዊ መሰላት ዝኾነ ምዕራባዊ ባህልን 
ክብርታትን፣ ሰብኣዊ መሰል ብኣመለኻኽታ 
ሊበራላውያን ገሊጽና ነይርና። መቐጸልታኡ 
ይስዕብ፦

ሰብኣዊ መሰላት ብኣመለኻኽታ ሰብኣዊ መሰላት ብኣመለኻኽታ 
ጸጋማውያንጸጋማውያን
    ከምቲ ኣቐዲምና ዝጠቐስናዮ፡ ድሕሪ 

ሰውራ ፈረንሳ፡ ዓቃባውያን ነቲ ናይ ቀደም 
ስርዓት ሰላምን ህድኣትን ዘረጋግጽ ስርዓት 
ብማለት ነቲ ንጉሳዊ ስርዓታት ክቕጽል ወይ 
ክምለስ ጎስጓስ የካይዱ ነይሮም። ብኣንጻሩ 
እቶም ለውጢ ዝደልዩ ላዕለዋይ ቀጸላ 
ሳልሳይ ደርቢ ዘገምታዊ ለውጢ ዝእምት 
ሓሳባትን ጽሑፋትን ይጠልቡ ነበሩ።
  ካርል ማርክስ (1818 - 1883)፡ ኣብታ 

ብግዜኡ ድሕርቲን ገና ከም ዘመናዊት 
ሃገር ዘይቆጽራ ዝነበረ ጀርመን ተወሊዱ፡ 
ምስ ጎበዘ፡ ኣብ ሃገሩ ዝነበረ ድሑር 
ኣተሓሳስባ ምቕባል ኣብዩ፡ ኣብ መበል 25 
ዕድሚኡ ብ1843፡ ናብታ ባይታ ሓሳባትን 
ምዕባለን ዝነበረት ፈረንሳ ተሰዲዱ። 
ሰውራዊ ሃዋህዉ ፈረንሳ ተሰማሚዕዎ 
ጥራይ ዘይኮነ፡ ኣብ 1847 “ናይ ፍትሒ 
ሊግ” (The League of the Just)፡ 
ዝበሃል ውድብ ንማርክስን መተሓባብርቱ 
ፍረደሪክ ኤንግሊስን “ኮሚኒስት ማኒፌስቶ” 
ንኸዳልዉ መዚዙዎም።
 ማርክስ ኣብ ኮሚኒስት ማኒፌስቶ፡ ናይ 

ታሪኽ ቀንዲ ደራኺ ደርባዊ ቃልሲ ምዃኑ፡ 
ርእሰማልነት ከኣ በቲ ባዕሉ ዝፈጠሮ ደርቢ 
ሸቃሎ ከም ዝሰዓር ገሊጹ። ነቲ ኣብ ግዚኡ 
ጠገለ ስኢኑ ዝነበረ ዘይምዕሩይ ፍልልይ 
ኣታዊታትን መነባብሮን ሓፋሽን ላዕለዎት 
ደርብን ኣብ ግምት ብምእታው ከኣ፡ ድሕሪ 
ምፍራስ ርእሰማልነት ዝትከል ማሕበራዊ 
ስርዓት መጠናዊ ውልቃዊ ፍልልይ 
ዘፍቅድ ግን ደርባዊ ፍልልይ ዘጥፍእ 
ክኸውን እዩ ክብል ተተንብዩ። ማርክስ 
ብዘልዕሎም ዝነበረ ሱር በተኽ ዝጽውዑ 
ሓሳባትን ለውጥታትን፡ ኣብ ፈረንሳ’ውን 
ቅሳነት ኣይረኸበን፡ ጸኒሑ ከኣ ንለንደን፡ ዓዲ 
እንግሊዝ ብምኻድ፡ እቲ ዝለዓለ ኣበርክቶኡ 
“ርእሰማል” (Capiatl) ጽሒፉ።
   ማርክስ ሓደ ካብቶም ዓሚቚን ሰፊሕን 

ሓሳባት ዘቕረቡን ብጥልቀት ኣቃውማን 
ዝምድናታትን ማሕበረሰባት ዝገለጹን 
ዓበይቲ ፈለስፋታት ዓለምና እዩ። ናይ 
ማርክስ ትንቢት፡ ምድምሳስ ርእሰማልነት 
ብመሪሕነት ሸቃሎ ኣይተተግበረን። 
ይኹን’ምበር ማርክስ ርእሰማልነት 
መጠናዊ ምምዕራያት ንኺገብር ዓቢ ተራ 
ከም እተጻወተ ኣየጠራጥርን። ኣብ ኤውሮጳ 
ዝማዕበለ ምንቅስቓስ ሰራሕተኛታትን 
ታሕተዎት ደርብን ብቐንዱ ድሕሪ’ቲ 
ማርክስ ዘልዓሎ ሱር በተኽ ሓሳባት እዩ። 
ሎሚ ኣብ ምዕራብ ኤውሮጳ ዘለዋ ሶሻል 
ደሞክራሲ ሰልፍታት ዝበዝሓ መስረትተን 
ኣብ ገለ እዋን ማርክሳውያን እዮም 
ነይሮም።
   ጸጋማውያን ጸሓፍቲ ክሳብ ሎሚ፡ 

ንማሕበራዊ ዝምድናታት ብደርባዊ ቃልሲ 
መልክዕ እዮም ዝርእይዎ። ኣብዚ ዘለናዮ 
መዋእል ግን ንሕብረተሰብ ብቐሊሉ 
ላዕለዋይ/ታሕተዋይ ደርቢ ወይ ሸቃላይ/
ብርጅዋ ኢልካ ምግላጹ እኹል ኣይኮነን። 

ሓሳባትሓሳባትሓሳባትሓሳባት
ኣብዚ ዘለናዮ መዋእል ብዘይካ ንብረትን 
ኣታዊታትን ንማሕበረሰባት ብመበቆል፡ ጾታ፡ 
ሕብሪ ቆርበት፡ ጆግራፊ፡ ደረጃ ቁጠባዊ 
ምዕባለን ካልእን ዝፈላልዩዎ ብዙሓት 
ነገራት ኣለዉ። ንብረትን ኣታውን ልዑል 
ኣገዳስነት እኳ እንተለዎ፡ ንኹሉ ነገር ብኡ 
ምርዳእን ምግላጽን ሓጋዚ ኣይኮነን።

ጽልዋ ዘመነ መራኸቢ-ብዙሓንን ጽልዋ ዘመነ መራኸቢ-ብዙሓንን 
ኣክቲቪስትንኣክቲቪስትን 
   ኣብዚ ዘለናዮ እዋናት ብዙሓት 

ናይ ወጻእን ውሽጥን ጋዜጠኛታትን 
ኣክትቪስትን ዝጽሕፍዎ ኣብ ጸቢብ ወይ 

ዝንቡዕ ትርጉም “ሰብኣዊ መሰላት”፡ 
“ደሞክራሲ” ዝምርኰስ፡ ፖለቲካዊ 
መልእኽቲ ስለ ዘለዎ ጥንቃቐ ይሓትት።
   ሰብኣዊ መሰላት፡ ኣገዳሲ ድልየት/ጠለብ 

ውልቀሰባትን ድሕሪት ዝተረፉ ማሕበራዊ-
ጉጅለታትን ምዃኑ ኣቐዲምና ርኢና። 
ካብ ህዝቢ፡ ብህዝቢ፡ ንህዝቢ ዝሰርሕ ስርዓት፡ 
ወይ ብሓጺሩ ደሞክራሲ ኣዝዩ ኣገዳሲ 
ምዃኑ’ውን ኣይዝንጋዕን። ኣብ ዝመጽእ 
ክፋላት ናይዚ ጽሑፍ ዝቐርብ ዓቢ ክፋል 
እውን ብዛዕባ ምሕደራን ደሞክራሲን 
እዩ። ሎሚ ኣብ ዓለምና፡ ብዛዕባ ሰብኣዊ 
መሰላትን ደሞክራሲን፡ ይብዛሕ ይውሓድ 
ኣፍልጦ ዘይብሉ ሰብ የለን ክበሃል ይከኣል።
   ሰብኣዊ መሰላትን ደሞክራሲን ክጠሓሱ 

እንከለዉ፡ ኣብ ጭብጢ ዝተመርኰሰ ሃናጺ 
ነቐፌታን መአረምታን ምቕራብ፡ ንኹሉ 
ማሕበረሰብ ኣገዳስነቱ ኣነኣኢስካ ክረእ 
ይኹን ክግለጽ ኣይግባእን። ኣብዚ ዘለናዮ 
እዋናት ንሰብኣዊ መሰላትን ደሞክራሲን 
ንሰርሕ ኢና ዝብላ ዘይመንግስታዊ 
ትካላት (NGO) ቁጽሪ የብለንን። ብዙሓት 
ካብኣተን ከኣ ናይ ብሓቂ ነቲ ቈይምናሉ 
ዝብልኦ ዕላማ ዘይኮነስ፡ መስረትተን ከም 
ዝኾነ ንግዳዊ ትካልን ምንጪ ኣታዊን 
እዮም ዝጥቀሙለን። ብሓጺሩ ከምዚአን 
ዓይነት ዘይመንግስታዊ ትካላት ናይ 
“ፖለቲካ ሸቃጦ” ክንብለን ንኽእል። 
ዝኾነ ንግዳዊ ትካል ንፍርያቱ ምንጪ 
ቀረብ፡ ዕዳጋን ዓደግትን ከናዲ ንቡር እዩ። 
እዞም ንደሞክራሲ ድዩ ሰብኣዊ መሰላት 
ብዝብል ስም ዝቘሙ ፖለቲካዊ ሸቃጦ 
ከኣ፡ ደሞክራሲ ወይ’ውን ሰብኣዊ መሰላት 
ክሸጡ ‘ደሞክራሲ ዝጎደሎ’ ማሕበራዊ-
ጉጅለ ወይ ሃገር፡ ‘ሰብእዊ መሰላት 
ዝተጋህሶ’ ውልቀሰብ፡ ማሕበራዊ-ጉጀለ፡ 
ወይ ማሕበረሰብ (ሃገር) ክረኽቡ ወይ 
ክስንዑ ኣለዎም።
  ምስ ናይ ፖለቲካ ሸቃጦ ተሓባቢሮም 

ንሓድሕዳዊ ረብሓ ዝሰርሑ ኣብ 
ፈቖድኡ ዝነጥፉ ኣነቓቓሕቲ ወይ 

“ኣክቲቪስት” ኣለዉ። ካብቶም ንጹሃት 
ንለውጥን ምዕባለን ዝሰርሑ ኣክትቪስት 
ብንጹር ክንፈልዮም ናይ “ፖለቲካ ሸቃጦ 
ኣክቲቪስት” ንበሎም። መብዛሕትኡ ግዜ 
እቶም ናይ “ፖለቲካ ሸቃጦ” ኣብ ናይ 
ምዕራብ ሃገራት ኣብ ልዑል መንግስታዊ 
ትካላት ወይ ናይ ረድኤት ትካላት 
ንዓሰርተታት ዓመታት ዝሰርሑ ኮይኖም፡ 
ኣብ ሃገሮም ተፈላጥነትን ተቐባልነትን 
ዘለዎም ጥራይ ዘይኮነ፡ ኣብ ዓበይቲ 
መራኸቢ ብዙሓን’ውን ተሰማዕነት ዘለዎም 
እዮም። ኣብ መንግስታዊ ትካላት ምዕራብ 

እናሰርሑ ኣብ ሃገራት ኣፍሪቃ ድዩ ኣብ 
ካልእ ከባቢታት ብዙሕ ዝገሹን ኣድላዪ 
ዝኾኖም ርክባት ዝመስረቱን ብምዃኖም 
ይውሓድ ይብዛሕ ሓበሬታ ንምእካብ 
ዝሽገሩ ኣይኮኑን። ብዙሓት ካብዘን ናይ 
“ፖለቲካ ሸቃጦ” ትካላት፡ ንናይ ዩኒቨርሲቲ 
መማህራንን ፍሉጣት ሰባትን፡ ብቐጥታ 
ድዩ ብተዘዋዋሪ ብምኽፋል፡ ኣካል መርበብ 
ትካላተን ብምግባር ሚዛነን ዓብዩ ከምዝረአ 
ድምጸን ድማ በሪኹ ከምዝስማዕ ይገብራ።
   ከምዚኦም ዓይነት ናይ “ፖለቲካ 

ሸቃጦ” ንሃገራት ኣፍሪቃ፡ ብመንጽር 
ንረብሓና ዝተሓባበራ ወይ ኣንጻር 
ረብሓና ዝሰርሓ ብዝመስል ረቛሒታት 
ኣብ ክልተ ይኸፍልወን። ነተን ረብሓኦም 
ዝሕልዋ ሃገራት፡ ‘ደሞክራሲ’ መታን 
ክተኽላ፡ ‘ሰብኣዊ መሰል’ መታን 
ከኽብራ ‘ሓገዝ’ ክግበረለን ኣለዎ ብምባል፡ 
ኣብ ሃገሮምን ካልእን ጎስጓስ የካይዱ። 
‘ሓገዝ’ ኣብ ዝተረኽቦ እዋን፡ ነቲ ‘ሓገዝ’ 
ከመሓድሩ፡ ካልእ ተወሳኺ ‘ሓገዝ’ ዘድልዮ 
መዳያት ‘ከጽንዑ’ ሚልዮናት ካብ’ቲ 
‘ሓገዝ’ ኣብ ናይ ባንክ ሕሳቦም ይኣቱ። 
ኣብተን ዝተሓባበራ ሃገራት ናይ “ፖለቲካ 
ሸቃጦ ኣክቲቪስት” ብምጭጫሕ ኣብ 
ባይታ ተሓባበርቲ ይዘርኡ። ነተን ንረብሓና 
ኣይሰርሓን እየን ዝብልዎን ሃገራት ከኣ 
ከም ቀንዲ ‘ጸረ-ደሞክራሲ’፡ ‘ሰብኣዊ 
መሰላት ዝግህሳ’ ገይሮም ብምቕራብ፡ 
ክሳብ ናብ ዕልዋ መንግስቲ ዝዓለመ ጎስጓስ 
የካይዱ። ሎሚ ዝተረፈ ይመስል’ምበር 
ኣብ ገለ እዋናት ክሳብ መራሕቲ ሃገራት 
ምቕታል ዝኸይድ ተግባር ብምስጢር 
ይሰርሑ ነይሮም እዮም። ኣብዚ ኣዕናዊ 
ዕላማኦም’ዚ ዜጋታት እተን ሃገራት ከም 
ናይ “ፖለቲካ ሸቃጦ ኣክቲቪስት” 
ኮይኖም ንክሰርሑ ይምልምሉ፡ ኣዕናዊ 
ስርሒት ንኸካይዱ ይውድቡ፡ የተባብዑን 
ይኸፍሉን።
   ናይ “ፖለቲካ ሸቃጦ”ን ናይ “ፖለቲካ 

ሸቃጦ ኣክቲቪስትን” ብሓባር ድዩ 
በብወገኖም፡ ልምዳዊ መራኸቢ-ብዙሓንን 

ማሕበራዊ-ሚድያን ምሉእ ብምሉኡ 
ተቖጻጺሮም ረብሓኦም ዝሕሉ ናይ ሓሶት-
ወረ ከምዝዝርጋሕ ንምግባር ይጽዕቱ። 
ኣብ ከምዚ ዝበለ ተግባራት ናይ ፖለቲካ 
ሸቃጦን ተሓባበርቶምን ከኣ፡ እቲ ቀንዲ 
ዝኸስር ህዝቢ እዩ። ብኸመይ?
   ኣብ ኣፍሪቃ ከምቲ ምዕራባውያን 

ዝገልጽዎ ሊበራል ደሞክራሲ ይኹን 
ደሞክራሲያዊት እትበሃል ሃገር የላን ጥራይ 
ዘይኮነ ኣብ ዓለም ብምሉኡ’ውን ሊበራል 
ደሞክራሲያዊት እትበሃል ሃገር የላን። እዚ 
ኮይኑ ግን፡ ደሞክራሲያዊ ስርዓት ኣብ 
ምትካል ጽቡቕ ምዕባለ ዘመዝገባ ሃገራት 
ኣለዋ። ኣብ ብዙሕ ከባቢታት ኣፍሪቃ’ውን 
ደሞክራሲ ንኽድልድልን ክሰፍሕን 
ዝሰርሑ መንግስታትን ኣክቲቪስትን 
ኣለዉ። ናይዞም ናይ ፖለቲካ ሸቃጦ 
ተግባራት እምበኣር፡ ነቶም ናይ ብሓቂ 
ንምዕባለ ደሞክራሲ ዝሰርሑ ዕንቅፋት 
እንተዘይኮይኑ ሓጋዚ ኣይኮነን።
   ብዛዕባ ሰብኣዊ መሰላት ኣብ ላዕሊ 

ከም ዝተንከፍናዮ፡ “መሰል” ብቐሊል 
ዝግለጽ ነገር ኣይኮነን። ዝኾነ ናይ ምዕራብ 
ሃገር ይኹን፡ ወይ ናይ ፖለቲካ ሸቃጦ፡ 
ንሕና (ሃገርና) ካባኹም (ሃገርኩም) 
ንሓይሽ ክብልሉ ዝኽእሉ ነገር’ውን 
ኣይኮነን። ኖርውጃውያን፡ ኣመሪካውያን፡  
ኤርትራውያን ብምሉኦም ብማዕረ 
ዝረኽብዎ “መሰል” የለን። ብውልቂ ደረጃ 
ሓደ ኣብ ኤርትራ ዝነብር ኤርትራዊ፡ ካብ 
ሓደ ኣብ ኣመሪካ ዝነብር ንበሎ ጸሊም 
ኣመሪካዊ ንላዕሊ “መሰሉ” ዝተማልአ 
ኣድልዎ ዘይግበረሉ ክኸውን ይኽእል’ዩ። 
ፖሊስ ሕቡራት መንግስታት ኣመሪካ 
መሰል ሰብ ኣብ ምሕላው ዘለዎም ተራ 
ብዝምልከት፡ ብኹሉ ኣመሪካዊ ሓደ 
መረዳእታ የለን። ስለዘየለ ድማ እዩ “ህይወት 
ጸለምቲ ይከበር” (Black Lives Matter) 
ዝብል ዓቢ ምንቅስቓስ ዘሎ፣ ቅድሚኡ’ውን 
ብኻልእ መልክዕ ዝነበረ። ይኹን’ምበር 
“መሰል” ብዝምልከት፡ ንሕቡራት 
መንግስታት ኣመሪካ በዚ ምንቅስቓስ’ዚ 
ጥራይ ምግላጻ ትርጉም የብሉን። እቶም 
ውግሐ ጸብሐ ብዛዕባ ምግሃስ ሰብኣዊ 
መሰል ኣብ ኣፍሪቃ ዝጽሕፉን ዝኸሱን 
ዝእግዱን ዓለምለኻውያን ናይ ምዕራብ 
ተጣበቕቲ ግን ጉዳይ “ህይወት ጸለምቲ 
ይከበር” ማለት “Black Lives Matter” 
ኣይጉዳዮምን እዩ።

ተራ ቋንቋን ልምድታትን ሕብረተሰብ ተራ ቋንቋን ልምድታትን ሕብረተሰብ 
   ኩሉ ማሕበረሰብ ናይ ገዛእ ርእሱ 

ቋንቋን ልምድታትን ኣለዎ። ቋንቋ ብቐሊሉ 
ኣብ ዝተፈላለየ ከባቢታት ክዝርጋሕ ስለ 
ዝኽእል ዝተፈላለዩ ማሕበረሰባት ተመሳሳሊ 
ወይ ዳርጋ ሓደ ቋንቋ ክዛረቡ ይኽእሉ። 
ገለ ክፋል ልምድታት ናይ ሓደ ማሕበራዊ-
ጉጅለ (እንዳ፡ ኤትኒክ) ግን ንወለዶታት 
ዝተሰጋገረ ስኑድ ዝበዝሕ ከኣ ዘይስኑድ 
ብምዃኑ ብቐሊሉ ብካልእ ማሕበራዊ-
ጉጅለ ኣይቅዳሕን እዩ። ልምድታት 
ካብ ሓደ ናብ ካልእ ማሕበራዊ-ጉጅለ 
ዝወራረስ ኮይኑ፡ ኣድቂቕካ እንተሪኢኻ 
ግን ገለ ፍልልያት ኣለዎም። ከምዚ ዓይነት 
ፍልልያት ኣብ መነባብሮ ማሕበረሰባት 
(ሃገር) ተወሳኺ ሓይሊ እምበር ኣሉታዊ 
ኣይኮኑን።
   ኣብዚ ዝሓለፈ 200 ዓመት፡ ሓያሎ 

ምዕራባውያን ክኢላታት፡ ናብ ገጠራት 
ኣፍሪቃ ብምኻድ፡ ብዛዕባ ስነ-ማሕበረሰብ 

መጽናዕቲ የካይዱ ነይሮምን ገና’ውን 
የካይዱ ኣለውን። ገለ ውሑዳት ምስቲ 
ከጽንዕዎ ዝደልዩ ማሕበራዊ-ጉጅለ (ንኣብነት 
እንዳ) ንነዊሕ ዓመታት ተቐሚጦም 
ቋንቋን ልምድታትን እቲ ማሕበራዊ-ጉጅለ 
ብግቡእ ኣጽኒዖም ኣገዳሲ ሰነዳት የዳልዉ። 
ከምዚ ዓይነት ሰነዳት ከኣ ነቲ ዘጽንዕዎ 
ማሕበራዊ-ጉጅለ ጥራይ ዘይኮነ ነቲ ሃገር 
ብዓቢኡ፡ ከምኡ’ውን ንዓለም ኣዝዩ ኣገዳሲ 
እዩ።
   ብኣንጻሩ ብዙሓት ምዕራባውያን ኣብ 

ውሽጢ ሓጺር እዋን ባጀላ ንምርካብ ኣብ 
ሓንቲ ገጠር ናይ ኣፍሪቃ ብምኻድ፡ ቋንቋን 
ልምድታትን እቲ ‘ዘጽንዕዎ’ ማሕበራዊ-
ጉጅለ ከይተማህሩ፡ ተርጓሚ ቆጺሮም 
ኣብ ውሽጢ ሓጺር ግዜ ‘መጽናዕታዊ’ 
ሰነድ የቕርቡ። ከምዝፍለጥ ንሓደ 
ቃል ብተመሳሳሊ ናይ እንግሊዝ ወይ 
ኖርወጅያን ቃል ምግላጹ ሓደ ነገር እዩ፡ 
ኣምራት ምትርጓም ግን ካልእ ነገር እዩ። 
ንኣብነት “ኣብ ዓዲ ዕዉራት’ሲ ሓደ ዓይኑ 
ይነግስ”፡ “ካብ ምህሮስ ኣእምሮ”፡ “ሓባልስ 
መጠመቲኣ ትኳሓል”፡ “ከልቢ ይነብሕ፡ 
ገመል ጕዕዞኡ ይቕጽል”፡ “ዝበሃልዶ 
ስኢንና”፡ ወዘተ. ብኸመይ ይትርጐም? 
ብተዛማዲ “ኣብ ዓዲ ዕዉራት’ሲ ሓደ 
ዓይኑ ይነግስ” ብቐሊሉ ክትርጐም ይኽእል 
እዩ። ተመሳሳሊ ናይ እንግሊዝን ካልእ 
ቋንቋን ምሳለታት ስለ ዘለዎ። እዚ’ውን 
እቲ ተርጓሚ ዓሚቚ ኣፍልጦ ምሳለታት/
ኣምራት እንግሊዝ ወይ ካልእ ቋንቋ ምስ 
ዝህልዎ ጥራይ እዩ። “ዝበሃልዶ ስኢንና” ግን 
ብዝኾነ መልክዕ ናብ ካልእ ቋንቋ ብቐሊሉ 
ክትርጐም ኣይክእልን እዩ። ንኽትርጎም 
እቲ ተርጓሚ “ዝበሃልዶ ስኢንና” መዓስን 
ንምንታይን ከምእተባህለ ኣፍልጦ ክህልዎ 
ኣለዎ። ብኻልእ ቋንቋ ክገልጾ እንተኾይኑ 
ከኣ፡ ምሰላ ጥራይ ኣይኮነን ክትርጕም፡ 
ታሪኽ እዩ ክገልጽ ዘለዎ።
 ብዛዕባ ሓደ ማሕበራዊ-ጉጅለ መጽናዕታዊ 

ሰነድ ንምጽሓፍ፡ ዓሚቚ ኣፍልጦን 
ብቕዓትን ቋንቋን ልምድታትን እቲ 
ማሕበራዊ-ጉጅለ ከም ዘድሊ እናተፈልጠ፡ 
ባጀላ ንምርካብ ኣብ ውሽጢ ሓጺር 
ግዜ ተጻሒፎም ዝቐርቡ ሰነዳት ብዙሕ 
ትርጉም የብሎምን። ገለ ካብቶም ባጀላ 
ንምርካብ ሓደ ውሱን ‘ማሕበራዊ-ጉጅለ 
ዘጽንዑ’፡ ነቲ ዝገበርዎ ውሱን ‘መጽናዕቲ’ 
ሓደ ማሕበራዊ-ጉጅለ ከም ቀንዲ መወከሲ 
ብምውሳድ፡ ካልእ ካብኡ ዘይሓይሽ ኣብቲ 
ከባቢ ዝተገብረ ‘መጽናዕቲ’ ተጠቒሞም፡ 
ናይ ዝዓበየ ማሕበረሰብ፡ ሃገር ወይ ዞባ 
ክኢላታት ኮይኖም ይቐርቡ እዮም።
   ይትረፍዶ ሃደንቲ ባጀላ ዝጸሓፍዎ 

‘መጽናዕቲ’፡ እቶም ግዜ ወሲዶም፡ ቋንቋን 
ልምድን ማሕበራዊ-ጉጅለ ኣጽኒዖም 
ዝጸሓፍዎ’ውን ከምዘለዎ ንሓዋሩ 
መነባብሮ ማሕበራዊ-ጉጅለ ዝገልጽ ገይርካ 
ምውሳዱ ልክዕ ኣይኮነን። ማሕበረሰባት 
ብቐጻሊ ስለዝምዕብሉን ዝቀያየሩን። 
ንኣብነት ቅድሚ 50 ዓመት ቤት-መኻእ 
ነብሳ ዝኸኣለት ማሕበረሰብ እያ ነይራ 
ክበሃል ይከኣል ይኸውን። ኣብቲ ግዜ’ቲ 
ብዛዕባ ማሕበረስብ ቤት-መኻእ ዝተገብረ 
መጽናዕቲ፡ ኣብቲ ግዜ’ቲ ዝነበረ መነባብሮ 
ንምርዳእ ሓጋዚ እዩ። ይኹን’ምበር ኣብቲ 
መጽናዕቲ ተሞርኲስካ፡ ናይ ሎሚ መነባብሮ 
ደቂ ቤት-መኻእ ምግላጽ ብዙሕ ትርጉም 
የብሉን። ሎሚ ቤት-መኻእ፡ ይውሓድ 
ይብዛሕ ክፋል ኣስመራ እያ።

ይቕጽል ይቕጽል 

4ይ ክፋል
ሲራክ ክፍለ

ቅነ መጽሓፍቲ ካብቲ ብደረጃ 
ዓለም ዝውቱር ቅነ ኮይኑ፡ ድሌታት 
ኣንበብቲ ብዝተቐረቡ መጽሓፍቲ 
ዝመልእ፡ ንባህጊ ጸሓፍቲ ንቕድሚት 
ዝደፍእ ባይታ እዩ። ምኽንያቱ 
እዞም ክልተ ተወሃሃድቲ ባህርያት 
ኣንባብን ደራስን ትምኒቶም ዘስምር 
ብምዃኑ። ኣብ ሃገርና እንተ ርኢና 
ድማ ካብ 2001 ዓ.ም. ንደሓር 
ብደረጃ ሃገር ኣብ ከተማ ኣስመራ 
ክካየድ ተጀሚሩ። ኣብዚ መድረኽ 
እዚ ድማ ግዱስ ኣንባብን፡ ከንብብ 
ዝደልን፡ ደራስን ሓሳባት ኣውራስን 
ኣብ ሓደ ቅርዓት ተራኺቦም እዮም። 
እቲ ቅነ ኣገዳስነቱ ብምዕዛዙ፡ ኣብ 
ሓደ ውሱን ቦታ ምዃን ተሪፉ 
ኣብ ዞባታት ክካየድ ዝኽእለሉ 
ባይታ ተጣጢሑን ተጀሚሩን። ካብ 
ዓመተ 2011 ክሳብ 2015 ድማ ቅነ 
ምርኢትን መሸጣን መጽሓፍቲ ኣብ 
ዞባታት ሃገርና ተኻይዱ። እዚ ዓቢ 
ኣገዳስነት ዝነበሮ ቅነ መጽሓፍቲ፡ 
ብዝተፈላለየ ምኽንያታት ደው 
ካብ ዝብል ሽውዓተ ዓመት ምስ 
ኣቑጸረ ድማ’ዩ፣ ሃገራዊ ማሕበር 
መንእሰያትን ተመሃሮን ኤርትራ 
ዞባ ዓንሰባ፡ ኣብ ዓመተ 2022 ቅነ 
መጽሓፍቲ ዝወደበ። እንሆ ሎሚ 
ዓመት ን3ይ ግዚኡ ብኽብ ዝበለ 
ድምቀት ኣካይድዎ ይርከብ።

ናይ ሎሚ ዓመት 3ይ ቅነ 
መጽሓፍቲ ዞባ ዓንሰባ፡ “ንባብ 
ንዕውት ሂወት” ኣብ ትሕቲ 
ዝብል ቴማ እዩ ተኻይዱ። ነቲ ቅነ 
ንምክያዱ ሃማመተኤ ምስ መሻርኽቱ 
ብምውህሃድ እዩ መደባቱ ከሰላስል 
ቀንዩ። ነዚ 3ይ ቅነ ምርኢትን 
መሸጣን መጽሓፍቲ ዕዉት ንምግባሩ 
ክትግበሩ ካብ ዝተለሞም መደባት 
ስራሕ፡ ብቐዳምነት ምዝርጋሕ 
ሓበሬታ ናብ ኩሉ ዝምልከቶ 

ኣካል እዩ ኔሩ። ነቲ መደባት 
ብውዱብ መልክዕ ንምትግባሩ 
ድማ፡ ብመዓልትን ሰዓትን ዝተለክዐ 
ውዱብ ናይ ምርኢት ግዜታት 
እዩ ከፋፊልዎ። ሰሚናራት፡ ዘተ፡ 
ኣስተምህሮን ጎስጓስን ድማ ኣካል 
ናይቲ ነዚ ቅነ ንምዕዋት ዝተወስደ 
ተበግሶ እዩ።

ኣብ ኩለን ኣብያተ ትምህርቲ፡ ካብ 
22-25 ሚያዝያ ኣብ ንባብ ዘተኮረ 
ጎስጓሳዊ ሓበሬታ ተዋሂቡ። ኣብ 
ከተማ ከረንን ዒላበርዕድን ድማ ንናይ 
ቋንቋ መምህራንን ሓለፍቲ ኣብያተ 
መጽሓፍትን ብደራሲ ሰሎሞን ጸሃየ፡ 
ኣብ ምምዕባል ባህሊ ንባብ ዘተኮረ 
ዓውደ ዘተ ብ25 ሚያዝያ ተኻይዱ። 
መዋዓውዒ ጽሑፋት ኣብ ጎደናታት 
ምልጣፍን ብመኪና እናዘርካ ሓበሬታ 
ምትሕልላፍን እውን ኣካል ናይቲ 
ኩሉ ነባሪ ነቲ ቅነ ከም ዝሳተፉ 
ንምግባር ዝተተግበረ ንጥፈታት እዩ።

ኣብቲ ወግዓዊ መኽፈቲ 3ይ 
ቅነ መጽሓፍቲ ኣማሓዳሪ ዞባ 
ዓንሰባ ኣምበሳደር ዓብደላ ሙሳ፡ 
ጸሓፊ ህግደፍ ዞባ ዓንሰባ ኣቶ 
ሃይለ ተወልደብርሃን፡ ኣማሓዳሪ 

ከተማ ከረን ኣቶ ረዘነ ኣርኣያ 
ዝርከብዎም ሓለፍቲ ኣካላት 
መንግስትን ማሕበራትን፡ ኣስታት 
300 ተሳታፋይ ኣብ ዝተረኽብሉ 
ስነ-ስርዓት፡ ኣማሓዳሪ ዞባ ዓንሰባ 
ኣምበሳደር ዓብደላ ሙሳ ሪቫን 
ብምቝራጽ እዩ ከፊትዎ። ነቲ ኣብ 
ኣዳራሽ ማእከል መንእሰያት ግራንድ 
ሆቴል ንምርኢትን መሸጣን ዝቐረበ 
መጽሓፍቲ ድሕሪ ምዕዛብ፡ ብቐጥታ፡ 
ናብቲ ብደራሲ ሰሎሞን ጸሃየ 
ክካየድ ዝተወጠነ ሰሚናር እዮም 
ኣምሪሖም። ኣዳራሽ ግራንድ ሆቴል 
ድማ ብወግዒ ኣጋይሻ ትእንግደሉ 
ሰዓት ስለዝኾነላ ብበጻሕቲ ማሚቛ 
እያ ኔራ። 

መቐጸልታ ናይቲ ብተኸታታሊ፡ 
ኣብ ዓመተ 2022 ሰለሞን ድራር፡ 
ኣብ ዓመተ 2023 ጋዜጠኛ ሰለሞን 
በርሀ፡ ብምዕዳም ዘካየድዎ ናይ 
ሰሚናር መደብ፡ ሎሚ ዓመት’ውን 
ደራሲ ሰለሞን ጸሃየ እዩ ተዓዲሙ። 
ብደራሲ ሰለሞን ጸሃየ ዝቐረበ 
ትሕዝቶ፡ ብቐንዱ ንምዅስኳስን 
ምዕቃብን ያታዊ ባህሊ ዘተኮረ እኳ 
እንተ ነበረ፡ ኣብቲ ኣጋጣሚ ካብታ 

ብመጽናዕትን ምርምርን ሓያል ጻዕሪ 
ብምፍሳስ ዘሕተማ ኣገዳሲ ኣፋዊ 
ኣያታ ማሰን መልቀስን ዝሓቖፈት 
መጽሓፉ፡ ከምኡ’ውን ካብ ሳሕል 
ዘርእስታ ናይ ግጥሚ መጽሓፉ ዘላሊ 
ትሕዝቶ እዩ ኔሩ። 

ባህላዊ ክብርታት ንምዕቃቡን 
ቀጻልነቱ ንምውሓስን ሓያል ስራሕ 
ዝሓትት ኣካል ሃገራዊ ታሪኽ ምዃኑ 
ብምሕባር፡ እዚ ድማ ብምንባብን 
ምርምርን ዝርከብ ውርሻ ስለዝኾነ 
መንእሰያት ኣተኩሮ ክህብሉ ከም 
ዝግባእ ደራሲ ሰለሞን ኣብቲ 
ኣጋጣሚ ኣዘኻኺሩ ኔሩ።

“ስነ-ጥበብን ሕብረተሰብን 
መማዘንቲ’ዮም፡” ዝበለ ደራሲ 
ሰለሞን፡ ኣብ ሃገርና ነዊሕ ሰረት 
ዘለዎም ኣፋውያን ያታታት፡ ማሰ፡ 
መልቀስ፡ ኣውሎን ካልኦትን ስነ-
ጥበባዊ ፍርያት፡ ንኽብርታት 
ሕብረተሰብ ዘጕልሑ፡ ንሓድሕዳዊ 
ምትሕግጋዝ ናይ ምብህሃል ልምዲ፡ 
ምውቕቓስን ምትእርራም እወታዊ 
ተራ ዝጻወቱ ክብርታት ምዃኖም 
ኣነጺሩ። ተራ ማሰ፡ መልቀስ፡ ኣውሎ፡ 
ኣብ ዕርቂ፡ ሽምግልና፡ ብመጽሓፍ 

ኣብ ናይ ባንክ ሕሳብካ 86,400 ናቕፋ መዓልታዊ ይቕመጠልካ ኣሎ። እዚ ንመዓልቲ ግድን ትጥቀመሉ’ዩ፣ ዝሓድር 
ወይ ዝውህለል ገንዘብ የብልካን። ምሸት-ምሸት እቲ ዘይተጠቐምካሉ ገንዘብ ካብ ሕሳብካ ክእለ እዩ። እሞ በዚ ሰልዲ 
እንታይ ምገበርካ? ነፍሲ ወከፍ ናቕፋ ካብ ሕሳብካ ኣውጺእካዶ ምተጠቐምካሉ? ቅድሚ ንባብ ምቕጻልካ’ባ ንእሽተይ 
ሕሰብ!

“መን’ሞ ክህበኒ?” ዶ ኢልካ!? ተመሳሳሊ ባንክ ንዅልና ኣሎና። “ግዜ” ድማ ተባሂሉ ይጽዋዕ። ንግሆ-ንግሆ 86,400 
ካልኢታት ኣብ ሕሳብካ ይወሃበካ። 

ካብዚ እቲ ዘይተጠቐምካሉ ገንዘብ (ካልኢት)፡ ብላሽ ወይ ኮንቱ ተባሂሉ ይስረዝ። ካብተን ናይ መዓልቲ መቝንንካ፡ 
ንላዕሊ ክትልቃሕ ወይ ልዕሊአን ክትጥቀም ኣይከኣልን። ነፍሲ-ወከፍ መዓልቲ፡ ባንክ ሕሳብካ ይሕደስ፣ ነፍሲ-ወከፍ ምሸት 
ከኣ ባንክ ሕሳብካ ባዶ ይኸውን። ንመዓልቲ ኣብ ሕሳብካ ዝተቐመጠልካ ገንዘብ እንተ ሓሪሩ፡ ውድቀትካ ወይ ስዕረትካ’ዩ 
ዘመልክት። ይግባይ ኢልካ እውን ክምለስ ኣይከኣልን እዩ። 

ካብ ናይ ዝመጽእ መዓልታት መቝንን እንተ ደለኻ’ውን ክትረኽቦ ኣይከኣልን። ካብ ናይ ካልእ ሰብ’ውን ክትወስድ 
ኣይትኽእልን፣ ካብ ናትካ’ውን ክትህብ ኣይትኽእልን። እቲ ግዜኻ፡ ግዜኻ ጥራይ እዩ፣ ኣኸለ።

ከምቲ ንገንዘብካ ኣበይ ከም እተውዕሎ ትሓስበሉን ትውስነሉን፡ ግዜኻ ኣበይ ከም እተሕልፎ’ውን ክትሓስበሉን 
ክትውስነሉን ዘለካ ንስኻ ኢኻ።

እዘን ናይ መዓልቲ ብጽሒትካ፡ ክሳብ ዝከኣለካ ክትቀመለን ኣይትተሓለል። 

ሱራፌል ተ.ሱራፌል ተ.

ልቦናልቦና ኣነቓቓሒ ዛንታ
ዘይምሕላልዘይምሕላል

ሸባብሸባብ
ሃሃ ማማ መመ ተተኤኤ

ንባብ ንዕዉት ሂወትንባብ ንዕዉት ሂወት
ተሰኒዶም ዝርከቡ ትሕዝቶታት 
ንተሳተፍቲ ብሰፊሑ ዝገለጸ ደራሲ 
ሰለሞን፡ ያታ ቀዳሞት ንምዕቃቡ 
ናይ ጸሓፍቲ ጥራይ ዘይኮነ፡ ናይ 
ኩሉ ኣካል ሕብረተሰብ ብምዃኑ 
ንምዕቃቡ ኩሉ ዝምልከቶ እጃሙ 
ከበርክት ጸዊዑ። እቲ ብመሳጢ 
ኣቀራርባ ተሰንዩ ብሕቶን ርእይቶን 
ተደጊፉ ንሰለስተ ሰዓታት ዝቐጸለ 
ኣዛናዪን መሃርን ሰሚናር፡ ንብዙሓት 
ተምሳጥ ዘሕደረ ሰሚናር ኮይኑ እዩ 
ሓሊፉ። 

ካልእ ኣብዚ ቅነ ብፍሉይ ተሰኒዱ 
ዘሎ ዓመታዊ ዝካየድ ምምራቕ 
ሓደስቲ መጽሓፍቲ እዩ። ኣብ ዝሓለፈ 
ዓመታት ብደራሲ ግርማጺዮን ኪዳነ 
ዝተተርጎመት ንኣጸሓሕፋ ልቢ-
ወለድ ትሕግዝ መጽሓፍ ክትምረቐ 
ከላ። ኣብ ዓመተ 2023 ስዕረት 
ዘርእስታ ብሸሞንዲ ዑቕባሚካኤል 
ዝተደርሰት መጽሓፍ ንምምራቕን 
ምልላይን ዕድል ረኺባ ኔራ። 
ሎሚ ዓመት’ውን ኣብታ ወግዓዊ 
ቅነ ዝተኸፍተትላ መዓልቲ፡ ኣብ 
ሰዓታት ድሕሪ ቀትሪ ብመንእሰይ 
ሄኖክ ሃይለማርያም ዝተደርሰት 
መጽሓፍ ንምምራቕ በቒዓ እያ። 
እዚ ነቲ ብቐጻሊ ንምዅስኳስ ባህሊ 
ንባብ ዝግበር ዘሎ ወፍሪ ዘተባብዕ 
ውጽኢት ምንባሩ ይግለጽ። 

ኣብ ኣዳራሽ ማእከል መንእሰያት 
ግራንድ ሆቴል ዝቐረቡ ልዕሊ 
30 ደረስቲ፡ ብመንገዲ ወከልቶም 
ዘሳተፍዎ መጽሓፍቲ ቀሪቡ ኔሩ። 
ነቲ ዝቐረበ መጽሓፍቲ ካብ 20% 
ክሳብ 50%  ምጕዳል ዋጋ ብምግባር 
እዩ ዝሽየጥ ኔሩ። ንተመሃሮ ዝሕግዙ 
ተወሰኽቲ መምሃሪ መጽሓፍቲ፡ ናይ 
ስነልቦናንን ፍልስፍናን መጽሓፍቲ፡ 
ልብወለዳውያን፡ ከምኡ’ውን ናይ 
ነዊሕ ዓመታት ዕድመ ዘለዎም 
መጽሄታትን ጽሑፋትን ብዝተፈላለዩ 
ቋንቋታት ኣብዚ ኣዳራሽ መሊኦም 
ኔሮም። ብተወሳኺ ህዝባዊ ቤት ንባብ 
ከረን፡ ዑና ዲጂታላዊ ላይብረሪ’ውን 
ዘለዎም ትሕዝቶ ንምልላይ ኣብዚ 
ቅነ ተሳቲፎም እዮም።

ቤትኤል ሰለሞንቤትኤል ሰለሞን

ሪፖርታዥሪፖርታዥ

ሩፍታሩፍታሩፍታሩፍታ
ጥዑምዝጊ ተስፋይጥዑምዝጊ ተስፋይ
tum.tes.88@gmail.com

ሰኣን’ታ ጭራም ወረቐት“እንታይ ኢልካ ክትሓትት ጀሚርካ?” 
“ናይ ዓቕሊ ጽበት’ዩ በጃኻ። ‘ቅድሚ 

20 ዓመት፡ ኣብ’ዚ ዓዲ ኪዳነ ዝበሃል 
ቈልዓ ዝነበራ ሰበይቲ ትፈልጡዶ?’ በቲ 
ኣደይ ዝሃበትኒ ሓበሬታ ድማ ‘ሕጽር 
ኢላ ከደረይቲ’ እብሎም። በቃ፡ እዚኣተን 
እየን እተን ሓበሬታ። ገሊኣቶም ‘ንእከለ 
እስከ ሕተት’ ኢሎም ናብ ዓበይቲ ሰባት 
ይሰድዱኒ። ገሊኣቶም ‘ስማ ከይሓዝካ ደኣ 
ከመይ ኣቢልካ ክትረኽባ’ ኢሎም ተስፋ 
የቝርጹኒ። ኣብ ገለ ድማ “ኣይንፈልጥን 
ወይ ከኣ እንድዒ’ ኢሎም የፋንዉኒ። ኣብ 
ሸውዓተ ዓድታት ሓቲተ ኣንፈት ምስ 
ሰኣንኩ፡ ብዘይጭቡጥ ሓበሬታ ክረኽባ ከም 
ዘይክእል ተሰዊጡኒ ተስፋ ቖሪጸ። መወዳእታ 
ዘይብሉ ዓድታት ከመይ ገይረ ብዘይተስፋ 
ክበጽሖ”
“ክንደይ ግዜ ወሲዱልካ?” 
“ሓንቲ ለይቲ ጥራይ እየ ሓዲረ። እቲ 

ዓድታት ዳርጋ ኹሉ ጥቓ ንጥቓ እዩ። 
ኣብ ዝዀነ ዓዲ ግዜ ኣይወስድን እየ። 
ንኽልተ ወይ ሰለስተ ሰባት ሓቲተ ናብ 
ካልእ እሰግር። ድኻም ጥራይ ምዃኑ ምስ 
ረኣኹ ናብ መንደፈራ ክምለስ’ሞ፡ እንታይ 
ክገብር ከም ዘለኒ ክውስን መሪጸ። ሓቂ ዘረባ 
ድማ ናፍቖትን ሻቕሎትን ናይ ሉና ነይሩኒ 
ክክክክክክ”
“ግን፡ ወለድኻ ብዘይምርካብካ ኣብ ዓሚቝ 

ጓሂ ከለኻ፡ ከመይ ኢልካ ናብ ፍቕሪ ዘቢልካ?” 
“ይገርመካ’ዩ! ይትረፍዶ ኸምኡ ክኸውን፡ 

ክትሓስቦ’ውን ዝከኣል ኣይኰነን። ንሉና ከም 
ሓፍተይ ኣዝየ እፈትዋ ነይረ’የ። ምናልባት 
ጓኖት ምዃንና ምስ ተነግርኒ ናብ ፍቕሪ 
ተለዊጡ ይኸውን። እዚ ናተይ ግምት እዩ። 
ርግጸኛ ዀይነ ክነግረካ ግን ኣይክእልን’የ”
ድሕሪ ናጽነት ኣብ ዝቐጸለ ሰሙናት፡ ኪዳነ፡ 

ኣንፈቱ ከም ዝጠፍኦ መርከበኛ እዩ ዀይኑ። 
ወለዱ ንምድላይ ብምንታይ ከም ዝጅምሮ 
ሓርቢቱዎ። ኣብ’ቲ ገዛ ንሰሙናት ምጽንሑ 
ኣሰቂቑዎ። ፍቕሪ ናይ’ታ ከም ሓፍቱ ምስኡ 
ዝዓበየት ሉና ድማ ቀፊዱ ሒዙዎ።  
እቶም ናይ ቀረባ ዝበሃሉ ቤተ-ዘመድ 

ብዛዕባኡ ብዙሕ ግዜ ተዘራሪቦም እዮም። 
ዋላ’ኳ ወለዱ ክሳብ ዝረክብ ኣብ’ቲ ገዛ 
ክጸንሕ ተቓውሞ እንተ ዘይነበሮም፡ 
ብትሒም ትሒም ዝቀባበሉዎ ዓቢ ስግኣት 
ስለ ዝተቐልቀለ ግን፡ ኪዳነ ካብ’ቲ ገዛ 
ቀልጢፉ ንኽእለ ይደልዩ ነበሩ።   
“እንታይ ከም ዝገብር ኣመና 

ዝተጨነቕኩሉ ግዜ’ዩ። ዋላ ሓንቲ ሓበሬታ 
ከይሓዝካ ኣብ ምሉእ ኤርትራ ሰብ ክትደሊ 
ዝሕሰብ ኣይኰነን። ነዚ እናኽሓስብ ተስፋ 
ዘይብለይ እየ ዝኸውን። ኣብ ርእሲ’ዚ ድማ፡ 
እታ ብቐጻሊ ኣብ ጎነይ ኰይና ተተባብዓኒ 
ዝነበረት ሉና፡ ተገዳስነታ ከተጕድልን ካባይ 
ክትፍንተትን ብምጅማራ፡ ብጓሂ ተቓጸልኩ። 
ፍጹም እያ ተቐዪራትኒ”
“ስለምንታይ ግን?”
“ስለምንታይ ምዃኑ ክርደኣኒ ኣይከኣለን። 

ኣነ ከም ዝጸልአትኒ ጥራይ’የ ወሲደዮ። ስለ’ዚ 
ከኣ ‘እንታይ’የ ገይረያ? ከይተረደኣኒዶ ገለ 
ገይረ ወይ ተዛሪበ እኸውን? ወይ ድማ ከም 
ዘፍቀርኩዋ ፈሊጣዶ ክትርሕቀኒ ደልያ?. 
. .’ ኢለ እናሓሰብኩ ተሳቕየ እየ። ከም 
ዝዀነ ይኹን ሰብ ምሳይ ትዛረብ፡ ኣብ ገዛ 
እውን መኣዲ ትቕርበለይ፡ ዘድልየኒ ነገራት 
ኣይትኸልኣንን። እንተ ዕላልን ሰሓቕን ግን 
ካብ ወጅሃ ጨሪሱ ጠፊኡ’ዩ። ደሓር ከም 
ዘረጋገጽኩዎ ግን፡ ክልተና እኹላት ስለ 
ዝነበርናን ኣዝያ ትቐርበኒ ስለ ዝነበረትን፡ ገለ 

ነገር ንኸይንፍጽም ኢሎም’ዮም”  
“ካብ’ዚ ንደሓር፡ ሓንሳብ ቆሪሰ፡ ሓሓንሳብ 

ድማ ከይቆረስኩ፡ ንጕሆ ምስ ወጻእኩ 
ብጥራይ ከብደይ ውዒለ ምሸት ክምለስ 
ጀሚረ። እዚ ድማ ካብ ስኽፍታ እየ ዝገብሮ 
ዝነበርኩ። ዝበዝሐ እዋን ኣብ ቤተክርስትያን 
እየ ዝውዕል። ይኽኣሎ ኣይኽኣሎ ጸሎት 
እገብር። ወለደይ ንኽረክብ ንኣምላኽ 
እልምኖ። ምስይ ክብል ከሎ ነብሰ ስጋይ 
እናተቐንጠጠ ናብ ገዛይ እምለስ።
“ወለድኻ ናይ ምድላይ መደብ ገዲፍካዮ 

ማለት ድዩ?”
“ኣይገደፍኩዎን። ግን ናበይ ከም ዝኸይድ 

ጠፊኡኒ። ኣብ’ቲ መወዳእታ፡ ዋላ’ኳ ዝኣትዎ 
ቦታን ዝፈልጦ ሰብን እንተ ዘይነበረኒ፡ ካብ’ቲ 
ገዛ ጨሪሰ ንኽወጽእ ወሲነ’የ። ‘ግን ናብ 
ሱዳንዶ ክፍትን ዋላስ ናብ ኣስመራ’ 
እናበልኩ ላንጋ ላንጋ ዀይነ ቝሩብ ግዜ 
ወሲደ።  
“ሓንቲ መዓልቲ ሽዑ፡ ምሸት ገዛ ምስ 

ኣተኹ፡ ኣደይን ሉናን ኣብ ዝነበራሉ 
“ጽባሕ ክኸይድ እየ” በልኩወን። ክልቲአን 
መልሲ ኣይሃባንን። ጸኒሓ ግን ኣደይ ናበይ 
ኢኻ ከይበለት “እሞ ሃንደበት ዲኻ ከምኡ 
ትብል። ቍሩብ ስንቂ ከነዳልወልካ ድሕሪ 
ጽባሕ ትኸይድ” በለትኒ። ትም ኢላን 
ተኪዛን ዝጸንሐት ሉና ድማ “ናበይ ኢኻኸ 
ክትከይድ?” ክትብል ሓተተትኒ።  
“እግረይ ናብ ዝመርሓኒ፡ ኣምላኽ 

ይፈልጥ” በልኩዋ። እንደገና ትም በልና። 
ዕላልና ይኹን ስሓቕና ኣቐዲሙ ሃሲሱ 
እንተ ነበረ’ኳ፡ ኣብ’ዛ ዕለት እዚኣ ግን፡ ኩሉ 
ነገር ተስፋ ዘቝርጽን ባህ ዘየብልን እዩ ነይሩ። 
ኣደይ ትኹን ሉና፡ ካብ’ቲ ገዛ ንኽወጽእ 
ምውሳነይ ብዙሕ ኣይተቓወማንን።  
“ሰዓት ክንደይ ኢኻ ትኸይድ?” ኣደይ’ያ 

ሓቲታትኒ። 
“ንጕሆ ክኸይድ’የ” 
“ቍሩብ ኣራፍድ ዘይተብል፡ ንሕና ድማ 

ንመገድኻ ዝኸውን ከነዳልወልካ ዕድል 
ንረክብ” በለትኒ ሉና ብወገና። 
“ዘሸግር የብልክንን። ዕድለይ ክርኢ’የ” 

በልኩወን። ቃልዓለም ገይረ ዘይኰንኩ፡ 
በቲ ዘርእያኒ ዝነበራ ገጽ ስለ ዝሓረቕኩ እየ 
ከምኡ ዝምልሰለን ዝነበርኩ። 
“ኣታ ኪዳነ እንታይ ኢኻ ትብል ዘለኻ? 

እንተዀነ ኣቐዲምካ ምነገርካና፣ ንሱ 
ካብ ዘይገበርካዮ ድማ ንሕና ከነፋንወካ 
ኣይግበኣናን ድዩ?” ሓውሲ ዅርይ ኢላ 
ገንሓትኒ ሉና። 
“ኡፍፍፍፍፍፍ. . .” ኢለ ኣዕሚቘ ድሕሪ 

ምስትንፋስ፡ “ኣየድልየንን’ዩ” ክብል ኣፈይ 
ምስ ከፈትኩ፡ ልሳነይ ልኽት በለት። ብኡ 
ንብኡ ድማ ንብዓተይ ኣብ ኣዒንተይ 
ተኣከበ። ንገጸይ ብኣእዳወይ ከዊለ ደኒነ 

ትም በልኩ። “ናበይ እየ ክኸይድ? - ከመይ 
ኣቢለየ ነደይ ክረኽባ? ኣበይ ክሓድር? 
እንታይ ክበልዕ?” እናበልኩ ብውሽጠይ 
ተጨነቕኩ። ንብዓተይ ከኣ ስዒሩኒ ፈሰሰ። 
“‘ኪዳነ ትሰምዕ ኣለኻ?’ ሉና’ያ ተዳህያትኒ። 

ግልጽ ኣይበልኩዋን። ‘ንየው ነጀው 
ንኽትብል ገንዘብ ከድልየካ’ዩ። ንሕና ድማ 
እታ ዓቕምና ገይርና ከነፋንወካ ኢና። ሕጂ 
ኣዕርፍ’ ኢላትኒ ተንስአት” 
ጥር ትብል ሳንቲም ኣይነበረቶን። 

ንጽባሒቱ ካብ’ቲ ገዛ ክወጽእ ደኣ ይወስን 

እምበር፡ ናበይ ከም ዝኸይድ ዝፈለጦ ነገር 
ኣይነበሮን። ንምርፋድ ጥራይ ዘይኰነ፡ 
ንኽቕኒ እንተ ዝሕተት’ውን ባህ እናበሎ 
ምቐነየ። እንተ ዀነ፡ ጓሂን ባህ ኣይበሎን 
ሓዊሱ፡ ብልዙብ መንፈስ ክረዳዳእ’ውን 
ኣይከኣለን። 
“ኣንጊሀ ብምትንሳእ፡ ነተን ዘይጠቕማ 

ክዳውንተይ ዝጠራንፍ ዘለኹ ብምምሳል 
ዕግሽግሽ በልኩ። ሉና ክትትንስእ’ሞ ገለ 
ገንዘብ ክትህበኒ ትጽቢት ስለ ዝገበርኩ፡ 
ንዓኣ አቋምት ነበርኩ። ኣደይ ቅድመይ 
ተንሲኣ ብኾፋ ኣብ ሓሳብ ጥሒላ ትዕዘበኒ 
ነበረት። ሉና’ውን ብዙሕ ከይጸንሐት 
ብምትንሳእ፡ ቍርሲ ኣዳሊያ ቐረበትለይ። 
ሰዓት ሸሞንተ ምስ ቀረበ “ስራሕና በጺሐ 
ክምለስ’የ። ጽንሓኒ ኢኻ - ከይትኸይድ!” 
ኢላትኒ ወጽአት ሉና። ክኸይድ ምዃነይ 
ስለ ዝነገርኩወን ከም ሰብኣይ መጠን ኣብ 
ዝበልኩዎ ክጸንዕ ከም ዘለኒ እንተ ኣመንኩ’ኳ፡ 
ጥራይ ኢደይ ምውጻእ ከም ዘየዋጽኣኒ ስለ 
ዝተረዳእኩ፡ ሕንከት እናተሰመዓኒ ኣብ ገዛ 
ኮፍ በልኩ።
“ሉና ከይተመልሰት ሰዓት ትሽዓተ ሓለፈ። 

እቲ ዘመድና ድማ ብሃንደበት ህሩግ በለ። 
ገና ኮፍ ከይበለ ድማ “እሂታ ኣለኻ ዲኻ? 
ብኾፍካ ደኣ ከመይ ኣቢልካ ኢኻ ወለድኻ 
ክትረክብ - ወይለይ! ወይ ዓዲ ኣይመጻእካ፡ 
ወይ ድማ ከተናዲ ኣይከድካ ደኣ 
እንታይ ይበሃል. . .” ክብል ብዘይገደብ ዘረባ 
ሸንበበለይ። 
ሕርቃነይ ውሒጠ “ሕጂ ክኸይድ እየ” 

ኢለ ትም በልኩ። 
“እታ ኣደኻኸ ኣብ’ዚ ከም ዝገደፈትካ 

እናፈለጠት ደርብያትካ ትም ድያ ትብል! 
ዝሓለፈስ ሓሊፉ ኣሎ። ሕጂኸ ቝሩብ 
ኣይትሓስብን! ውላዳ ደርብያስ ናብ 
ዝማእማኣ ዕርብ!” በለኒ መሊሱ። ካብ 
ክልተና ዋላ ሓደ ዝመለሰሉ ኣይነበረን። ንሱ 
ዘረባ ይቕጽል፡ ኣነ ድማ ኣብ ኣእምሮይ 
ዘይነበረ ዘረባ ስለ ዝደርበየለይ፡ ኣብ ሓሳብ 
ተሸሚመ አሰላስል”  
ኪዳነ፡ ብዘረባ ናይ’ቲ ዘመድ ተደሪኹ፡ 

ዘይፈተሾም ተኽእሎታት ምንባሮም 
ዘይምግንዛቡ ኣተሓሳሰቦ። “እንታይ ኰይና’ያ 

ኣደይ ተመሊሳ ዘይመጽአት? እምበርከ 
ብህይወት ኣላ’ያ? እታ ናብ’ዚ ዘምጽኣትኒ 
ሰብከ ብሓቂ ኣደይ ድያ?. . .’ ብዝብላ ሓሳብ 
ብጥርጣረታት ተናወጸ። ብዛዕባ ኣደኡ 
ብዙሓት ዘይተፈትሑ ግድላት ክህልዉ ከም 
ዝኽእሉ ምስ ኣመነ ድማ መሊሱ ተስፋ 
ቖረጸ። ኣብ ከም’ዚ ዝበለ ኩነት ከሎ እያ 
ድማ ሉና ድምብር ዝበለቶም። 
“እቲ ሰብኣይ ‘ሕጂ ምኻድካ ድዩ? ናበይ 

ኢኻኸ ክትከይድ?’ በለኒ። ዝሓዝኩዎ 
መደብ እንተ ዘይነበረ’ኳ፡ ምእንቲ ካብኡ 
ክገላገል ኢለ ‘ሕጂ በዚ ኣብ ከባቢና ዘሎ 
ዓድታት ክፍትሽ’የ። ካብኡ ንደሓር ድማ 
ናብ ካልእ ቦታ’ በልኩዎ። 
‘ኣስመራ ኸይድካ ነዞም ተጋደልቲ ድማ 

ንገሮም። ንሶም ብራድዮ ገይሮም ‘ኣደኡ 
ዝዀነት ትምጻእ’ ኢሎም መጸዋዕታ 
ክገብሩልካ ይኽእሉ እዮም” ምስ በለኒ፡ 
እንደገና ዘይሓሰብኩሉ ኣማራጺ ስለ ዝነገረኒ 
እናጸላእኩዎ ከድንቖ ጀመርኩ። ብኡ 
ንብኡ ድማ፡ ንተጋደልቲ ክነግር ኣስመራ 
ክኸይድ ከም ዘለኒ ኣመንኩ”
ኪዳነ፡ ብመንገዲ ተጋደልቲ ንወላዲቱ 

ክረክብ ከም ዝኽእል መንቋሕቋሕታ ስለ 
ዝተራእዮ፡ ድሮ ተስፋ ሰዅዐ። “ብሓቂ 
ኣደይ ድያ? ብህይወትከ ትህሉዶ? ዝብል 
ጥርጣረ ግን ኣብ ርእሱ ኣሎ። ብውሕዱ 
ናበይ ክኸይድ ከም ዘለዎ ስለ ዝፈለጠ ድማ 
መጠነኛ ሩፍታ ተሰመዖ። 
“ወዮ ሰብኣይ ህዉኽ ዝነበረ እዩ ዝመስል። 

ሓምሳ ብር ካብ ጁባኡ ኣውጺኡ ድማ፡ 
‘ህንካ በል። ጻዕዳ ይጽናሕካ’ ኢሉ ብምስንባት 
ወጺኡ ኸደ። ብድሕሪ’ዚ ኣነ፡ ኣደይን ሉናን 
ኮፍ በልና። ምዒደናኒ፡ ኣተባቢዐናኒ፡ ጽቡቕ 
ተመንየናለይ። ክልተ ክዳውንቲ ዝሓዘት 
ንእሽቶ ሳንጣ ኣቐዲመ ኣዳልየ’የ። ካብ ሉና 
ክልተ ሚእቲ ብር ተቐበልኩ”
ኪዳነ፡ ከብዱ ግምጥልጥል ኢሉዎ። 

ተደፋኒቑ። ንኣስታት 20 ዓመት ዝነበረላ 
ቤት ሓዲጉ፡ ናብ’ታ ብስማ ተዘይኰይኑ 
ፈጺሙ ዘይፈልጣ ኣስመራ እዩ ክነቅል። 
ተስፋ ኣለዎ፡ ተስፋ ድማ የብሉን። ምስ 
ኣደኡን ሉናን ብምትሕቝቓፍን ንብዓትን 
ምስንባት ኰነ። 
“እናተሰናበትኩወን ከለኹ፡ ኣደይ ሓደ ነገር 

ትዝ በላ’ሞ፡ ነታ ናይ ኣደይ ናይ ጨርቂ ሳንጣ፡ 
ካብ’ቲ ንኣስታት 20 ዓመት ዝተቐመጠትሉ 
ሳንዱቕ ኣውጺኣ ሒዛታ መጽአት። ‘እንካ 
እዚ ኸኣ፡ ኣጭርቕቲ ቖልዓ ዝሓዘ’ዩ። ኣደኻ 
እንተ ረኸብካያ መተኣማመኒ ይዀና’ 
ክትብል ኢዳ ዘርግሓትለይ። ኣነ ሰኸም 
ከይኰነኒ ኢለ ምቕባል ኣበኹዋ። ንሳ ግን 
ግድን ስለ ዝበለትኒ ‘ዋላ ኣብ መንገዲ 
እድርብዮ’ ኢለ ብምሕሳብ ተቐበልኩዋ። 
“ሉና ከተፋንወኒ ምሳይ ወጽአት። ኮፍ 

ኢልና መኪና እናተጸበና ኸለና፡ ‘እዚ 
እንታይ ክገብረለይ’ዩ ብዘይካ መጻግምቲ 
ክዀነኒ’ ኢለ ነታ ሳንጣ ክፍትሻ ጀመርኩ። 
ኢደይ ኣእትየ ናይ ቆልዓ ሓንቲ ሓጻር ስረን 
ክልተ ማልያን ኣውጻእኩ። ካልእ ኣይነበሮን። 
ሕርቃን ድዩ ተስፋ ምቝራጽ እንድዒ፡ ናብ 
ባይታ ደርበኹዎ። ሉና፡ ንኽማልኦ ደጋጊማ 
እንተ ተዛረበትኒ’ኳ፡ ኣነ ግን ዋላ ነታ ሳንጣ 
ደርብየ ‘ኣየድልየንን’ዩ’ በልኩዋ” 
ሉና ካብ’ቲ ኣብ ቅድመኦም ዝተደርበየ 

ክዳውንቲ ዝያዳ ነታ ሓጻር ስረ ጸጸኒሓ 
ትጥምታ ነበረት። ብዛዕባ ጕዕዞኡ ገለ ቃላት 
ይቀባበሉ፡ እንደገና ናብ’ታ ስረ ትጥምት። 
ንፋስ ድማ ነተን ክዳውንቲ ፈልፈል እናበለ 
ናብ እግሮም ገጹ ኣጸገዐን። ሽዑ’ያ ሉላ 
ነታ ሓጻር ስረ ብኣትኵሮ ክትጥምታ 
ድሕሪ ምጽናሕ ዘልዓለታ። ነታ ኣብ’ታ ስረ 

ክትጥምታ ዝጸንሐት ንእሽቶ ጁባ ፈተሸታ። 
ብረሳሕ ጻዕዳ ጨርቂ ተጎልቢቡ ብፈትሊ 
ዝተጠቕለለ፡ ክንዲ ኣጻብዕ እኹል ሰብ 
ዝቝመቱ ተሪር ነገር ድማ ረኸበት።  
“እንታይ ደኣሉ’ዚ?” በለቶ ንኪዳነ። 
ብዙሕ ከይተገደሰ “እንድዒ ፈትሊ ድዩ?” 

መለሰላ። ሉና ነቲ ዝተጠምጠመ ፈትሊ 
ዘርዘረቶ። ነቲ ጻዕዳ ጨርቂ ምስ ኣለየቶ፡ 
ኣረጊትን ጭራምን ወረቐት ጸንሐ’ሞ፡ ነቲ 
ወረቐት ምስ ቀልዓቶ፡ ብስጥመት ዝተጠቕለለ 
ገንዘብ ምህላዉ ረኣየት። 40 ብር’ዩ። ኪዳነ 
ይርእያ እንተ ነበረ’ኳ፡ ገንዘብ ብምጽንሑ 
ኣይተሓጎሰን፡ ኣይተገረመን’ውን።     
“ንምንታይ ከም ዝፈተሽኩ እንድዒ 

እምበር፡ እቲ ሳንጣ ጨርቂ ቖልዓ ዝሓዘ 
ምዃኑ ኣደይ ስለ ዝነገረትኒ፡ ዝዀነ ነገር 
ክረክብ ኣይተጸበኹን። ገንዘብ ምጽንሑ 
ንዓይ ዋላሓንቲ ኣይኰነን። ርእሰይ ኣብ 
ካልእ እዩ ነይሩ። ድሕሪ’ዚ ንሉና ‘ሕጂስ 
ስራሕኪ ኺዲ - ይኣኽለኪ ኣፋኒኺኒ ኢኺ’ 
እናበልኩዋ ከለኹ፡ ሓንቲ ኣውቶቡስ ስለ 
ዝመጽአት ንኽንሓትት ብድድ በልና። ሉና 
መስተውዓሊት’ያ። ኣብ’ታ ከም መጠቕለሊ 
ሓሲባ ዝደርበየታ ወረቐት ገለ ጽሑፍ 
ስለ ዝተዓዘበት፡ ሒዛታ ብድድ በለት። 
ከተልዕላ ከላ ኣይረኣኹዋን። ናብ’ታ መኪና 
እናቋመትኩ ከለኹ፡ ንሳ ግን ነቲ ጽሑፍ 
ተንብቦ ነበረት። “ንበዓል መኪና እናሓተትኩ 
ከለኹ፡ ናብ’ታ ጭራም ወረቐት ብኣትኵሮ 
እናጠመተት “ጽናሕ ኪዳነ” በለትኒ። 
ሽዑ’ውን ኣይተገደስኩን። 
ገና ኣዒንታ ካብ’ታ ወረቐት ከይፈለየት፡ 

ናባይ ቀሪባ ብኽዳነይ ሰሓበትኒ። ሽዑ’የ 
ናብ’ታ ወረቐት ጠሚተ። ወደይ ከዋኒ ሓጎስ 
ተስፋብርሃን፡ ከምኡ ድማ ዓደቦ ተጻሒፉ 
ረአኹ። ካልእ ጽሑፍ የብላን። ሉና ነታ 
ወረቐት ሒዛ፡ ፒሮ ክትልምን ናብ’ቲን 
ናብ’ቲን ጸፋዕፋዕ በለት። ካብ ቦርሳኣ 
ወረቐት ኣውጺኣ ነቲ ጽሑፍ ገምጠለቶ። 
እታ ወረቐት ካብ ኢዳ መሊቛ ትጠፍእ 
ኰይኑ እዩ ዝስመዓ ነይሩ። ኣብ ክልተ 
ወረቐት ደጊማ ጽሒፋቶ። ኣነ በቲ ሓደ 
ወገን በቲ ኣጋጣሚ ደንዚዘ፡ በቲ ኻልእ 
ድማ ናይ ካልእ ሰብ ከይከውን እፈርሕ እየ 
ዘለኹ። 
ናብ ገዛ ተመሊስና። ሓጎስ ይስመዓኒ 

ነይሩ። ግን ከኣ ርእየ ከይስእን እጠራጠር 
ስለ ዝነበርኩ ሓጎሰይ ምሉእ ኣይነበረን። 
ሉና ግን 100 ካብ 100 ናተይ ምዃኑ ከም 
እትኣምን ትነግረኒ ነበረት። ኣደይ፡ ከም’ዚ 
ናተይ ጥርጣረ ግዲ ነይሩዋ “ኣምላኽ 
ይሓግዝካ” ትደጋግም ነበረት። 
ንጽባሒቱ ኣንጊሀ ናብ’ቲ ኣብ ጽሑፍ 

ዝረኸብኩዎ ዓዲ ተመርቀፍኩ። ኣብ 
ኣስመራ ደው ከይበልኩ፡ መንገዲ ደቀምሓረ 
ተተሓሓዝኩዎ። እቲ ዓዲ ኣብ’ቲ ከባቢ’ዩ። 
ወይ ንመወዳእታ ክቐብጽ ወይ ድማ 
ክቐስን እዩ ነይሩ’ቲ ጕዕዞ።
ሽዓ መዓልቲ ኣጋ ምሸት ኣብ’ቲ ዓዲ 

ኣትየ። ዝገርመካ ንሓደ ሰብ ጥራይ እየ 
ሓቲተ። መሪሑ ኣእቲዩኒ። ናብ እንዳ ዓለቦይ 
ማለት’ዩ። ስመይን ናይ ንእስነተይ ስእሊን 
ኣብ’ቲ ገዛ ጸኒሑኒ። ታሕጓስ፡ እልልታ፡ 
እንግዶት. . . እንታይ’ሞ ክብለካ። ኣቦይ 
ሞይቱ እዩ ጸኒሑኒ። ኣደይ’ውን ገዲፋትኒ 
ምስ ከደት ድሕሪ ሰለስተ ዓመት ዓሪፋ’ያ። 
ኣነ ግን ወዲ መን ምዃነይ ፈሊጠ። 
ብዘይካ’ቲ ምሒር ጓሂን ሓሳብን ዝገደፈለይ 
ነባሪ ሕማም፡ ናይ መንነት ሕማመይ ኣብ 
ሓንቲ መዓልቲ ረጊፉ፡ መንፈሳዊ ዕረፍቲ 
ረኺበ። እነሆ ድማ ወሊድና፡ ኣእኪልና ምስ 
ሉና ብሓንሳብ ንነብር ኣለና።

ሓሙሻይን መወዳእታን ክፋል



ሓዳስ   ኤርትራ

ምልክታምልክታምልክታምልክታ
ናጽነት ደስበለ - ሓበን ገብረኣምላኽ - ሳምራዊት መለስናጽነት ደስበለ - ሓበን ገብረኣምላኽ - ሳምራዊት መለስ

ዓቢ ብስራት ካብ ቀለተ ሆቴል

ቀለተ ሆቴል ርሑስ በዓል ፋሲካ፡ ከምኡ’ውን ርሑስ በዓል ቅንያት ናጽነት እናበለ፡ 
ሰናይ ናይ ዕረፍቲ ግዜኹም እናተመነየ፡ ንዓኹም ኮነ ንደቅኹም፡ ንፈተውትኹም 
ኮነ ነዕሩኽትኹም እትዘናግዕሉን እተዕርፉሉን ከምኡ’ውን ንመርዓ ኮነ ንሕጸ 
ንዝተፈላለዩ ግብጃታት - ቀለተ ሆቴል ይኹን ምርጫኩም።
ቀለተ ሆቴል ካብ 5 ግንቦት 2024 ስርሑ ከም ዝጀመረ ብዓቢ ብስራት 
ክንሕብረኩም ንፈቱ።

ቴሌ. 07112809
ብድሓን ምጹ

ኣብ ዞባ ማእከል ን/ዞባ ጋላነፍሒ ከባቢ ዓዲ ጓዕዳድ፡ ብስም ተኪኤ ዑቕባጽዮን 
ሃይለሚካኤልን ወ/ሮ ኤልሳ ዑቕቢት ዓንደብርሃንን መወ/ቁ 000275 መለለይ 
መሬት ASP00051069  መለለይ ገዛ ASD 00045993  መለለይ ዓሚል 
ASC00090670 ዝተመዝገበ ቀንዲ (ኦርጂናል) ናይ ገዛ መረጋገጺ ግዝያዊ 
ምስክር ኣባይቲ ከተማ ክንረኽቦ ስለ ዘይከኣልና፡ ብዕዳ ሒዘዮ ወይ ረኺበዮ 
ዝብል እንተሎ፡ ብቑጽሪ ተሌፎን 07151342 ኣቶ ሙሉጌታ ዑቕባጼን 
ሃይለሚካኤል ኢልኩም ክትሕብሩና። እንተዘይኮይኑ ግን ኣብ ውሽጢ 30 
መዓልታት መተካእታ ክንሓትት ምዃንና ነፍልጥ። 

ካብ ነፍ/ሄር ተሸመ ሃይለ ተስፉ 
ወኪል ኣቶ ሙሉጌታ ዑቕባጼን

 ኣነ ወ/ሮ ሶፊያ ዑመር ዑቤድ፡ ነቲ ኣብ ዞባ ማእከል ከተማ ኣስመራ ዞባ 1 
ምምሕዳር 03 ጎደና ሰራየ ቁጽሪ ገዛ 5 ፕሎት 29 ፓርሰል  “ኢ” ዝርከብ 
ብግዝያዊ ምስክር ዋንነት ኣባይቲ ከተማ ብቑጽሪ ምስክር ወረቐት 120175 
መወከሲ ቁጽሪ 13465 ብስመይ ዝተመዝገበ ዘይንቀሳቐስ ንብረት (ገዛ) 
ንወ/ሮ ሰበነ ገብረኣምላኽ ባህቱ ስለ ዝሸጥኩላ’ሞ ናብ ስም ዓዳጊት ከመሓላልፎ 
ስለዝደለኹ፣ ዝቃወም እንተሎ፡ ኣብ ውሽጢ 30 መዓልታት፡ ሕጊ ብዝእዝዞ 
መሰረት ካብ ዝምልከቶ ቤት ፍርዲ ናይ መኣገዲ ወይ’ውን ይግባይ ተባሂሉሉ 
እንተነይሩ ውሳነ ሒዙ ናብ ቤት ጽሕፈት ኖታዮ ዞባ ማእከልን ቤት ጽሕፈት 
ሃገራዊ ካዳስተርን ይቕረብ። 

 ሶፊያ ዑመር ዑቤድ

 ንሳልሳይ ግዜ ዝወጽአ ምልክታ ጨረታ

ውዕል ጽገናን ኣገልግሎታትን፡ (ፕሪንተራትን ፎቶ ኮፕየራትን፡ ውሽጣዊ መስመር 
ቴሌፎን ቸንትራለ (PBX) simens ኣብ ሕክምና ኢናኢል ዝርከብ እሳንስዩር 
(lift) ዝተፈላለያ ዓይነት ጀነረተራት፡ ምሕጻብ መካይን (ላቫጆ) ፍርጃትን ኣየር 
ኮንዲሽነራትን፡ ሓጻቢት ክዳውንቲ ማሽን፡ ጽገና ኮምፕዩተራትን መቀያየሪኡን፡ 
ጽገና ዝተፈላለየ ራድያቶረታት)

ዓዳጊ፦ ሓይሊ ኣየር ኤርትራ
ኣርእስቲ ውዕል፡- ውዕል ዓመታዊ ጽገናን ኣገልግሎትን
ኣገባብ ዕድጊ፡- ክፉት ጨረታ (ሃገራዊ)
ሓይሊ ኣየር ኤርትራ ንዓመተ 2024 ንትካሉ ዝውዕል ጽገናን ኣገልግሎታትን 
ዝህቡ ትካላት ከጫርት ስለዝደለየ፡ ንሕጋውያን ተወዳደርቲ ይዕድም፡

1.ሓይሊ ኣየር ኤርትራ ንሕጋውያን ተወዳደርቲ ወሃብቲ ጽገናን ኣገልግሎታትን 
(ፕሪንተራትን ፎቶ ኮፕየራትን፡ ውሽጣዊ መስመር ቴለፎን ቸንትራለ (PBX) 
simens፡ ኣብ ሕክምና ኢናኢል ዝርከብ እሳንስዩር (lift) ዝተፈላለያ ዓይነት 
ጀነረተራት፡ ምሕጻብ መካይን (ላቫጆ) ፍርጃትን ኣየር ኮንዲሽነራትን፡ ሓጻቢት 
ክዳውንቲ ማሽን፡ ጽገና ኮምፕዩተራትን መቀያየሪኡን፡ ጽገና ዝተፈላለየ 
ራድያቶረታት) ብዕሹግ ደብዳበ ከቕርቡ ይዕድም።
2. ጨረታ ንኹሎም ሕጋውያን ተወዳደርቲ ክፉት እዩ፡
3. ተጫረትቲ ቅዳሕ ናይ ዓመተ 2021 ዝተሓደሰ ፍቓድ ዋኒንን ናይ ዓመተ 
2022 ክሊራንስን፡ መንነትን የቕርቡ።
4. ተጫረትቲ ተወሳኺ ሓበሬታ ምስ ዝደልዩ፡ ካብ ቤት ጽሕፈት ዕድጊ ሓይሊ 
ኣየር 155500 ወይ 155510 ናይ ጨረታ ሰነድን ሓበሬታን ኣብ ናይ ስራሕ 
ሰዓታት ክረኽቡ ይኽእሉ።
5. ብቑዓት ተጫረትቲ፡ ሰነድ ጨረታ ንምውሳድ ዘይምለስ ጥረ ገንዘብ 50.00 
(ሓምሳ) ናቕፋ ብምኽፋል ክወስዱ ይኽእሉ።
6. ጨረታ ኣብ ጋዜጣ ካብ ዝወጸሉ ዕለት ድሕሪ 5 መዓልታት ኣብ’ዚ ኣብ 
ታሕቲ ዘሎ ኣድራሻ ሰዓት 10፡00 ተጫረትቲ፡ ሕጋውያን ወከልትን፡ ክሳተፍ 
ዝደሊ ሰብን ስነ-ስርዓት ወይ ኣከፋፍታ ጨረታ ክዕዘቡ ዝመጽኡ ሰባትን ኣብ 
ዝተረኽብሉ ኣብ ቤት ጽሕፈት ክፍሊ ዕድጊ ብግልጺ ይኽፈት።
7. ጨረታ፡ ብመኽብሪ ጨረታ (cpo) 5,000.00 (ሓሙሽተ ሽሕ) ናቕፋ ክስነ 
ኣለዎ።
8. ጨረታ፡ መምርሒ ዕድግን ምምሕዳር ንብረት መንግስትን ብዝእዝዞ መሰረት 
ይካየድ።
9. ሓይሊ ኣየር ኤርትራ ብምሉእ ወይ ብከፊል ጨረታ ንምስራዝ መሰሉ 
ዝተሓለወ እዩ።

ሓይሊ ኣየር ኤርትራ 
ፖስታ ሳጹን ቁጽሪ 861 ኣስመራ ኤርትራ

ቴሌፎን 155500 / 155510

ሓራጅ

ኣብ መንጎ ብፍ/በ/መሰል ወ/ሮ ሜሮን ተኽሌለሚካኤልን ብፍ/በ/ዕዳ ኣቶ የማነ 
ዓንደብርሃንን ዝተፈጥረ ናይ ሓዳር ክርክር፡ ኣብ ዓዲ ‘’ቀ’’ ኣብ ፕሎት 18 ፓርሰል 
J ዝርከብ ኣብ 240.50 ት/ሜ ዝተደኮነ ተራ ገዛ 03 ቀንዲ ክፍልታት 02 ሓገዝቲ 
ክፍልታት ባስካ ናይ ማይ ዝሓዘ ዘይንቀሳቐስ ንብረት ገዛ ቤ/ፍርዲ ብሓራጅ 
ተሸይጡ ብጽሒቶም ክወስዱ ስለዝኣዘዘ፡ ብኽኢላ መበገሲ ዋጋ 774,958.97 
(ሸውዓተ ሚእትን ሰብዓን ኣርባዕተን ሽሕን ትሽዓተ ሚእትን ሓምሳን ሸሞንተን 
97%) ናቕፋ ተገሚቱ። ኣብ ዝካየድ ሓራጅ ክሳተፍ ዝደሊ፡ ብኣካል ወይ ብሕጋዊ 
ወኪል ብምቕራብ ቅድሚ ዕለተ ሓራጅ ዘሎ 05 ናይ ስራሕ መዓልታት ኣብ 
ላዕለዋይ ቤት ፍርዲ ቁ/62 ኣብ ዝተዳለወ ሳጹን ናይ’ቲ መወዳደሪ እተረቑሐ 
መጠን ገንዘብ ብቑጽርን ብኣሃዝን ጽሒፉ ብዕሹግ ሰታሪት የእቱ። ኣብ ዕለት 
ሓራጅ፡ ኣብ ዝቐረበ ግምት ዋጋ 1/4 ዝሓዘ ብስሙ ቁ/ተጠራቓሚ ሕሳብ ወይ 
ብስም ፈጻሚ ፍርዲ cpo ኣስሪሑ ብምቕራብ ክወዳደር ይኽእል።

ዕለት ሓራጅ፦ 10/6/2024
ሰዓት ሓራጅ፦ 3፡00-4፡00 ቅ/ቀ

ቦታ ሓራጅ፦ ላዕለዋይ ቤት ፍርዲ ገበን መጋባኣያ ቁ/27
 ተወሳኺ ሓበሬታ ዝደሊ፡ ኣብ ላዕለዋይ ቤት ፍርዲ ቁ/64 ክውከስ ይኽእል። 

ዝቃወም እንተሎ፡ ካብ ዝምከቶ ቤ/ፍርዲ መአገዲ እንተዘይኣምጺኡ ሓራጅ ደው 
ኣይብልን

ፈጻሚ ፍርዲ

1ይ ቤት-ፍርዲ ዞባ ማእከል 
 
ወ/ሮ ኣይዳ ጸጋይ ስብሃቱ፡ ሓፍተይ 
ምሕረት ጸጋይ ስለዝዓረፈት፡ ኣነ ጥራይ 
ወራሲት ምዃነይ ይረጋገጸለይ ስለዝበለት፣ 
ዝቃወም እንተሎ፡ ን28/5/24 ኣብ ቤ/ፍ 
ይቕረብ።

1ይ ቤት-ፍርዲ ዕዳጋ እኽሊ

ወ/ሮ ገነት ገብረሂወት መልኣኩ፡ ወኪል 
ኣቶ ብርሃነ ኣርኣያ፡ በዓል ቤተይ ኣቶ 
ተኸስተ ጸጋይ ኮረሪ ስለዝዓረፈ፡ ንዓይ ናይ 
መጻምዲ መሰለይ ይተሓለወለይ፡ 2 ደቅና 
ድማ ወረስቲ ምዃኖም ይረጋገጸሎም 
ስለዝበለት፣ ዝቃወም እንተሎ፡ ን29/5/24 
ኣብ ቤ/ፍ 6ይ መጋባእያ ይቕረብ።

1ይ ቤት-ፍርዲ ድባርዋ

ኣቶ ሚካኤል ኣሰፋው ተኽለ፡ ኣደይ 
ማኣዛ ተስፋማርያም ኪዳነ  ስለዝዓረፈት፡ 
ኣነ ምስ 1 ሓፍተይ ወረስቲ ምዃንና 
ይረጋገጸልና ስለዝበለ፣ ዝቃወም እንተሎ፡ 
ን5/6/24 ኣብ ቤ/ፍ ይቕረብ።

1ይ ቤት-ፍርዲ ደቀምሓረ

ከሳሲት ዘቢብ ገብረሂወት፡ ተኸሳሲ 
ርእሶም ደስበለ ለገሰ፡ ናይ ሓዳር ክሲ 
ቀሪቡልካ ስለዘሎ፡ ብኣካል ወይ ብሕጋዊ 
ወኪል ን29/5/24 ኣብ ቤ/ፍ ቅረብ።

1ይ ቤት-ፍርዲ ጸሮና

መሓመድ ሙሳ መሓመድ ስዒድ ናፍዕ 
ምባል ተሪፉ፡ ሙሳ መሓመድ ስዒድ 
ናፍዕ ተባሂሉ ይተኣረመለይ ስለዝበለ፣ 
ዝቃወም እንተሎ፡ ን23/5/24 ኣብ ቤ/ፍ 
ይቕረብ።

መሓመድ ስዒድ ናፍዕ ምባል ተሪፉ፡
መሓመድ ስዒድ ናፍዕ መሓመድ 
ተባሂሉ ይተኣረመለይ ስለዝበለ፣ ዝቃወም 
እንተሎ፡ ን23/5/24 ኣብ ቤ/ፍ ይቕረብ።

1ይ ቤት-ፍርዲ ባጽዕ

ሰይድዳውድ ኣሕመድ ሰይድዳውድ 
ምባል ተሪፉ፡ ዳውድ ኣሕመድ ሰይድ 
ተባሂሉ ይተኣረመለይ ስለዝበለ፣ ዝቃወም 
እንተሎ፡ ን28/5/24 ኣብ ቤ/ፍ ይቕረብ።

1ይ ቤት-ፍርዲ ከረን

ወ/ሮ ሳባ ጋይም በረኸት፡ ኣደይ ርሻን 
ተስፉ ተርቀ ብሂወት ከለዋ ኣብ ቅድሚ 
4 መሰኻኽር ዝተገብረ ለበዋ ይጽደቐለይ 
ስለዝበለት፣ ዝቃወም እንተሎ፡ን14/5/24 
ኣብ ቤ/ፍ ይቕረብ።

1ይ ቤት-ፍርዲ ዞባ ዓንሰባ 
ሓጋዝ

ወ/ሮ ኣምና ዑስማን ኑር፡ በዓል ቤተይ 
መሓመድ ዓሊ ሓምድ ዑመር 
ስለዝተሰወአ፡ ንዓይ ናይ መጻምዲ መሰለይ 
ይተሓለወለይ፡ 4 ደቅና ድማ ወረስቲ 
ምዃኖም ይረጋገጸሎም ስለዝበለት፣ 
ዝቃወም እንተሎ፡ ን13/5/24 ኣብ ቤ/ፍ 
ይቕረብ።

1ይ ቤት-ፍርዲ ኣቑርደት

የዕብዮ ፍስሃየ ገብረማርያም፡ ስም ኣደይ 
ታበቱ ኣርኣያ ሃብተሚካኤል ምባል ተሪፉ፡ 
ለተኪዳን ታደሰ ገብረማርያም ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን31/5/24 ኣብ ቤ/ፍ ይቕረብ።

የዕብዮ ፍስሃየ ገብረማርያም ምባል ተሪፉ፡ 
መንግስ ፍስሃየ ገብረማርያም ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን31/5/24 ኣብ ቤ/ፍ ይቕረብ።

ኣደም ሓሰበላ መሓመድ፡ ስም ኣደይ 
ኣብርሄት ሙሳ ከልብ ምባል ተሪፉ፡ 
ኣርሄት ሙሳ ከልብ ተባሂሉ ይተኣረመለይ 
ስለዝበለ፣ ዝቃወም እንተሎ፡ ን30/5/24 
ኣብ ቤ/ፍ ይቕረብ።

ኣቶ ዓብደልዓዚዝ ኑርሕሴን ሰዓዲ፡ ስም 
ትሕቲ ዕድመ ወደይ ዓብደልነዓሚ 
ዓብደልዓዚዝ ኑርሕሴን ምባል ተሪፉ፡ 
ፈራሕ ዓብደልዓዚዝ ኑርሕሴን ተባሂሉ 
ይተኣረመሉ ስለዝበለ፣ ዝቃወም እንተሎ፡ 

ን31/5/24 ኣብ ቤ/ፍ ይቕረብ።

ወ/ሮ ኣምና ዓብደላ ዓሊ፡ ስም ትሕቲ 
ዕድመ ወደይ መሓመድ እድሪስ ዓሊ 
ምባል ተሪፉ፡ መሓመድዑስማን እድሪስ 
ዓሊ ተባሂሉ ይተኣረመሉ ስለዝበለት፣ 
ዝቃወም እንተሎ፡ ን31/5/24 ኣብ ቤ/ፍ 
ይቕረብ።

1ይ ቤት-ፍርዲ ባረንቱ

ኣቶ ዑቕባሚካኤል ተስፋይ ኣድጎይ፡ 
ኣቦይ ተስፋይ ኣድጎይ ጎሎምን ኣደይ 
ሸማይነሽ ክፍሉ ዘርኡን ስለዝዓረፉ፡ ኣነ 
ምስ 2 ኣሕዋተይ ወረስቲ ምዃንና 
ይረጋገጸልና ስለዝበለ፣ ዝቃወም እንተሎ፡ 
ን17/5/24 ኣብ ቤ/ፍ ይቕረብ። 

ወ/ሮ ከዲጃ ኣልኣሚን ፋሉ፡ በዓል ቤተይ 
ዩሱፍ ሓሰን ኣርጌን ስለዝተሰወአ፡ ንዓይ 
ናይ መጻምዲ መሰለይ ይተሓለወለይ፡ 
13 ደቅና ድማ ወረስቲ ምዃኖም 
ይረጋገጸሎም ስለዝበለት፣ ዝቃወም 
እንተሎ፡ ን15/5/24 ኣብ ቤ/ፍ ይቕረብ።

ወ/ሮ ምጽላል ክፍላይ ኣስመላሽ፡ 
በዓል ቤተይ ተኽለወይኒ ጸጋይ ስዩም 
ስለዝተሰወአ፡ንዓይ ናይ መጻምዲ መሰለይ 

ይተሓለወለይ፡ 4 ደቅና ድማ ወረስቲ 
ምዃኖም ይረጋገጸሎም ስለዝበለት፣ 
ዝቃወም እንተሎ፡ ን17/5/24 ኣብ ቤ/ፍ 
ይቕረብ።

ኣቶ ክብሮም ቀሺ ሺሻይ ግደ፡ ወለደይ 
ቀሺ ሺሻይ ግደ ጉርጃን ሰንበቱ ወልዳይ 
ለባሲን ስለዝዓረፉ፡ ኣነ ምስ 4 ኣሕዋተይ 
ወረስቲ ምዃንና ይረጋገጸልና ስለዝበለ፣ 
ዝቃወም እንተሎ፡ ን20/5/24 ኣብ ቤ/ፍ 
ይቕረብ። 

ምስጋና

ብዕረፍቲ እነፍቅሮ ኣቦና ጸጋይ ሃብተ 
ዝተሰመዓና መሪር ሓዘን እናገለጽና፣ ኣብ 
ኩሕሊ ዝብኢ ን/ዞባ/ዓዲ ዃላ ብምኻድ 
ዘቃበርኩምናን ኣብ ገዛና ብምምልላስን 
ብምድዋልን ዘጸናናዕኩምናን ሕሰም 
ኣይትርከቡ እናበልና ምስጋናና ነቕርብ።

ምሉኣት ስድራቤት



ሓዳስ   ኤርትራ

ስፖርትስፖርት
ተስፋልደት መብራህቱተስፋልደት መብራህቱ

ስፖርትስፖርት
መበል 33 ዓመት ቁ.216 9 ግንቦት 2024 - ገጽ 7

ሓሬናን ክንፍን ዓወት ኣመዝጊበንብምኽንያት መበል 33 ዓመት መዓልቲ 
ናጽነት፡ ኣብ መንጎ ጋንታታት ቸዝን 
ባድሜንተንን ሓይልታት ምክልኻል 
ኤርትራ ውድድራት ይካየድ ከምዘሎ፡ 

ህዝባዊ ርክባት መኮነን ሓበሬታን ጎስጓስን 
ምኒስትሪ ምክልኻል ሓቢሩ። ኣብ ውድድር 

ቸዝ ፈለማ ካብ ጋንታታት ደቂ-ኣንስትዮ፣ 
ሓሬና ንሰንጥቕ፡ ብድሆ ንሳዋ ዓምበርበብ 
ከኣ ንኽንፊ ብተመሳሳሊ ውጽኢት 
1ብ0 ክስዕራአን ከለዋ፡ ካብ ጋንታታት 
ደቂ-ተባዕትዮ ድማ ሰንጥቕ ንብድሆ፡ 
ንስሪ ንሓሬና፡ ክንፊ ንሽዑላ መኸተ ከኣ 
ንዓምበርበብ ብተመሳሳሊ ውጽኢት 1ብ0 
ክዕወታለን ከም ዝኸኣላ ዝበጽሓና ሓበሬታ 
ኣረዲኡ።
ኣብ ውድድር ባድሜንተን ኣብ ናይ 

ድርብ ናይ ደቂ-ኣንስትዮ ጸወታ፣ መኸተ 
ንዓምበርበብ 2ብ1 ክስዕራአን ከለዋ፡ ሓሬና 
ድማ ንበኒፈር 2ብ0 ረቲዐንአን። ደቂ 
ተባዕትዮን ደቂ ኣንስትዮን ተሓዊሶም ኣብ 
ዝገበርዎ ውድድር፡ ሳዋ’ያ ንብድሆ 2ብ0 
ኣፋንያታ።
ኣብ ናይ ድርብ ግጥም ደቂ-ተባዕትዮ፣ 

መኸተ ንሽዑላ 2ብ0 ክስዕርዎም ከለዉ፡ 
ሓሬና ከኣ ንሰንጥቕ ብተመሳሳሊ ውጽኢት 
ረቲዖሞም። ኣብ ናይ ንጽል ግጥም ደቂ-

ኣንስትዮ እውን ሳዋ ንብድሆ በኒፈር ድማ 
ንሰንጥቕ ብተመሳሳሊ 2ብ0 ከም ዘፋነውአን 
ካብ ህዝባዊ ርክባት ጎስጓስን ሓበሬታን 
ምኒስትሪ ምክልኻል ዝረኸብናዮ ሓበሬታ 
ኣረዲኡ። 
ብመሰረት እቲ ዝረኸብናዮ ሓበሬታ፡ ኣብ 

ናይ ንጽል ናይ ደቂ-ተባዕትዮ ውድድር፣ 
ዓምበርበብ ንመኸተ ሳዋ ከኣ ንሽዑላ 
2ብ0 ክስዕርዎም ከለዉ፡ ደቂ-ተባዕትዮን 
ደቂ ኣንስትዮን ብሓባር ኣብ ዝገጠሙሉ 
ውድድር ከኣ ዓምበርበብ ንሓሬና 2ብ0 
ተዓዊታትላ።

ሕልማ ዘይሰመረላ ፒኤስጂ
ፈረንሳዊ ብሉጽ ተጻዋታይ ኩዕሶ እግሪ 

ከይላን ምባፐ፡ ኣብ ፒኤስጂ ዝሓልሞ 
ዝነበረ ከይረኸበ ካብ ከተማ ፓሪስ 
ዝፋነወሉ ግዜ እናቐረበ መጺኡ። እዚ 
ተጻዋታይ ዝመጽእ ክራማት ካብ ፒኤስጂ 
ወጺኡ ናብ ሪያል ማድሪድ ቅድሚ 
ምስግጋሩ ክገብሮ ዝነበሮ ቀዳማይ ነገር 
እንተ ደኣ ነይሩ ኮይኑ፡ ጽዋእ ሻምፕዮንስ 
ሊግ ኤውሮጳ ምልዓል’ዩ ነይሩ። ኩነታት 
ግን ከምቲ ዝሓሰቦ ኣይጸንሖን - ብቕድሚ 
ትማሊ ምሸት በታ ኣብዚ ውድድር ብዙሕ 
ትጽቢት ዘይተገብረላ ጀርመናዊት ክለብ 
ቦሩሽያ ዶርቱሞንድ ብድምር ናይ ክልተ 
እግሪ ጸወታ 2ብ0 ተረቲዑ ርእሱ ከድንን 
ተገዲዱ ኣሎ። ቀጠራውያን ሰብ ጸጋ 
ኣብ 2011 ንፒኤስጂ ክዕድጉዋ ከለዉ፡ 
ነታ ጋንታ ብብዝሒ ሸቶታቱ ዘማምቛ 
ተጻዋታይ’ዮም ዝደልዩ ነይሮም። ብፍላይ 
ግን ኣብ ኩዕሶ እግሪ ኤውሮጳ ዓብላልነት 
ንምርኣይ እዩ ነይሩ እቲ ዕላማ። ፈለማ 
ኣብ 2017 ክብረወሰን መስርሕ ምስግጋር 

ተጻወትቲ ዓለም ብምስባር ንነይማር እዮም 
ካብ ባርሰሎና ከምጽእዎ ተራእዮም። ዝመጸ 
ለውጢ ኣይነበረን። ድሕሪ ሓደ ዓመት ከኣ 
ከይላን ምባፐ ምስ ሃገራዊት ጋንታ ፈረንሳ 
ኮይኑ ዋንጫ ዓለም ምስ ኣልዓለ ኣብ 
ጎድኒ ነይማር ክጽንብርዎ ኣይተጸገሙን። 
ሕጂ’ውን ለውጢ ኣይተራእየን። ኣብ 
2021 ንብሉጽ ተጻዋታይ ኩዕሶ እግሪ ዓለም 

ሊዮነል መሲ ካብ ባርሰሎና ምስ ዓደግዎ፡ 
ኣብ መስመር መጥቃዕቲ እታ ጋንታ 
ሰለስተ ብሉጻት ተጻወትቲ ብምጽንባሮም 
ብምባሎም እቲ ሕልሚ ዝብጻሕ ኮይኑ 
ተራእየ። እዞም ተጻወትቲ ኣይኮነን ናይ 
ሻምፕዮንስ ሊግ ዋንጫ ናብ ከተማ 
ፓሪስ ከምጽኡ፡ እቲ ሓደ ንሕቡራት 
መንግስታት ኣመሪካ፡ እቲ ካልኣይ ናብ 
ስዑዲ ዓረብ፡ እቲ ሳልሳይ ከኣ ናብ ስጳኛ 
ፋሕ ብትን ክብሉ’ዮም ተራእዮም። 
“ምስክነይቲ ፒኤስጂ ዘይትረኽቦ ዘይብላ” 
ድማ ይበሃለላ ኣሎ። ድሕሪ 2017 
ፒኤስጂ ኣብ ፈረንሳ ዘይረወሰደቶ ዋንጫ 
ኣይነበረን። ካብ ሸውዓተ ናይ ሊግ ‘ኣ’ 
ውድራት ኣብ ሽዱሽተ ዘውዲ ሻምፕዮን 
ክትደፍእን ሰለስተ ግዜ ዋንጫ ክለባት 
ኤውሮጳ ክትዓትርን ኣይተሸገረትን። ጽዋእ 

ሻምፕዮንስ ሊግ ኤውሮጳ ግን ፍጹም ናብ 
ከተማ ፓሪስ ምምጻእ ሓንጊዳ። እዛ ጋንታ 
ካብ 2017 ኣትሒዛ ከዋኽብቲ ተጻወትቲ 
ዓለም ክትጥርንፍ ካብ ትጅምር ሰለስተ ግዜ 
ጥራይ’ያ ካብ ግጥም ኣውዲቕካ ምሕላፍ 
ክትሰግር ክኢላ። ኣብ 2020 ብሰንኪ ለበዳ 
ኮረና ቫይረስ መቐረት ኩዕሶ እግሪ 
ጠፊኡሉ ኣብ ዝነበረ ግዜ ክሳብ ፍጻመ 
ክትበጽሕ ከላ፡ ኣብ ዓመቱ ከኣ ክሳብ 
ግጥም ፍርቂ ፍጻመ ሰጊራ ነይራ። እቲ 
ሳልሳይ ግዜ ከኣ እዚ ብቕድሚ ትማሊ 
ምሸት ኣብ ገዛእ ሜዳኣን ኣብ ቅድሚ 
ደገፍታን ብዶርቱሞንድ ዝሓፈረትሉ 
ኣጋጣሚ እዩ ነይሩ። ብዙሓት ተንተንቲ 
ኩዕሶ እግሪ ኤውሮጳ፡ ፒኤስጂ ምስ ደረጃ 
ዓበይቲ ክለባት ኤውሮጳ ክትወዳደር 
ኣይትኽእልን’ያ እናበሉ’ዮም ዘቈናጽቡዋ 
ዘለዉ። እዛ ጋንታ ኣብ ዝሓለፈ ክልተ 
ግዜ ናብ ግጥም ፍርቂ ፍጻመ ዝበጽሓትሉ 
እዋናት፡ ኣብ ኣርባዕቲኡ ግጥማታ ተሳዒራ 
እያ። ኣብ 2020/2021 ብማንቸስተር 
ሲቲ ኣብ ክልተ እግሪ ክትርታዕ ከላ፡ 
ኣብዚ ዓመተ ስፖርት ከኣ ብዶርቱሞንድ 
ክልተ ግዜ ተሳዒራ። እዛ ጋንታ፡ ኣብዚ 
ዓመት ኣንጻር ኣብ ጋንታታት ቡንደስ 
ሊጋ ሓሙሻይ ተርታ ሒዛ ዘላ ጋንታ 
44 ቅላዓት ፈቲና ሓንቲ ሸቶ’ውን 
ከተመዝግብ ዘይምኽኣላ ንብዙሓት’ዩ 
ኣገሪሙ ዘሎ። ብዘይካ’ዚ፡ ሽዱሽተ ግዜ 
ዓንዲ ልዳት ዶርቱሞንድ ክትሃርም 
ክኢላ’ያ። ካብዚ እቲ ኣርባዕተ (ዋረን ዛይር 

ኤመርይ፡ ኑኖ መንደስ፡ ከይላን ምባፐን 
ቪቲንሃን) ኣብ ናይ ድሕሪ ዕረፍቲ ጸወታ 
ዘጋጠመ’ዩ። እዚ ኣሃዝ፡ ጸወታታት ኩዕሶ 
እግሪ ዝስንድ ኦፕታ ዝተባህለ ትካል ኣብ 
2003/20024 ድሕሪ ምጅማሩ፡ ንዝኾነት 
ጋንታ ኣጋጢሙ ዘይፈልጥ’ዩ። በዚ ከኣ 
ፒኤስጂ ኣብ ሻምፕዮንስ ሊግ ኤውሮጳ 
ብዝሒ ብሉጻት ተጻወትቲ እንተዘይኮይኑ 
ዓይነት ጽባቐ ጸወታ ዘይብላ ጋንታ ምዃና 
ዘመስክር’ዩ ይብሉ ፈላጣት ኩዕሶ እግሪ 
ኤውሮጳ። ኣሰልጣኒ ናይ’ታ ጋንታ ልዊስ 
ኤንሪከ ግን ካብዚ ዝተፈልየ ርድኢት 
እዩ ዘለዎ። ንሱ ድሕሪ’ቲ ግጥም ኣብ 
ዝሃቦ ጋዜጣዊ መግለጺ፡ “ኣብዚ ግጥም 
ብዝረኣኽዎ ጽባቐ ጸወታ ሕጉስ’የ። 
ንማልያኦም ዝርህጹ ተጻወትቲ ተዓዚበ። 
ደገፍትና ከኣ ፍሉያት እዮም። ብኸምዚ 
እንተ ደኣ ቀጺልና ኣብ ዝሓጸረ እዋን 
ዕላማና ክንወቅዕ ኢና” ክብል’ዩ መሊሱ 
ዘሎ። ኣሰልጣኒ ፒኤስጂ ስጳኛዊ ልዊስ 
ኤንሪከ፡ ኣብዚ ናይ ሰሉስ ምሸት ግጥም 
ብ24 ዓመትን 157 መዓልታትን ድሕሪ 
2008/2009 ኣብ ግጥም ፍርቂ ፍጻመ 
ሻምፕዮንስ ሊግ ኤውሮጳ ብገምጋም 
ዝነኣሱ ተጻወትቲ ሒዙ ዝቐረበ ኣሰልጣኒ 
ኮይኑ ኣሎ። ኣብ 2008/2009 ኣርሰናል 
ኣንጻር ማንቸስተር ዩናይትድ ኣብ 
ዝገበረቶ ግጥም ፍርቂ ፍጻመ ሻምፕዮንስ 
ሊግ ኤውሮጳ ተመሳሳሊ ዕድመ ዘለዎም 
ተጻወትቲ ሒዛ ቀሪባ ምንባራ ሰነዳት 
ማሕበር ኩዕሶ እግሪ ኤውሮጳ የረድኡ።

ጌታፈ ኣብ ልዕሊ ግሪንዉድ ተስፋ ተንብር
ስጳኛዊት ክለብ ጌታፈ፡ ብመልክዕ ልቓሕ 

ካብ ማንቸስተር ዩናይትድ ኣምጺኣቶ 
ዘላ እንግሊዛዊ መይሰን ግሪንዉድ፡ 
ንተወሳኺ ዓመት ምስኣ ክጸንሕ ልዑል 
ተኽእሎ ከም ዘሎ ኣፍሊጣ። ፕረዚደንት 
ክለብ ጌታፈ ኣንገል ቶረስ ብዛዕባ መጻኢ 

መይሰን ግሪንዉድ ኣመልኪቱ ምስ 
ጋዜጠኛታት ኣብ ዝገበሮ ቃለ መሕተት፡ 
“ዋላ’ኳ እቲ ውሳነ ናይቲ ተጻዋታይን 
ናይ ማንቸስተር ዩናይትድን ይኹን፡ 
ብእንገብሮ ዘለና ዝርርብ ግን ምሳና 
ክጸንሕ ልዑል ተኽእሎ ኣሎ” ክብል 

ተዛሪቡ ኣሎ። መይሰን ግሪንዉድ፡ 
ኣብዚ ዓመተ ስፖርት ነዛ ኣብ መስርዕ 
ጋንታታት ላ ሊጋ ስጳኛ ኣብ ዓስራይ 
ተርታ ተቐሚጣ ዘላ ጌታፈ፡ ኣብ 
ዝተፈላለዩ 32 ጸወታታት 10 ሸቶታት 
ኣመዝጊቡላ ኣሎ። ምስ ዓመጽ ጓል 
ኣነስተይቲ ተኣሳሲሩ ብዝገበሮ ጉድለት 
ዲሲፕሊን ብኣባላት ቦርድ ማንቸስተር 
ዩናይትድ ካብ ጸወታ ክእለ ዝተወሰነሉ 
መይሰን ግሪንዉድ፡ ዝሓለፈ ዓመት ኣብ 

ወርሒ መስከረም’ዩ ኣብ ውዱእ ናይ 
ምስግጋር ተጻወትቲ ሰዓት ብመልክዕ 

መደብ ጸወታ
ሎሚሎሚ

ሰዓት 10፡00 ምሸት
ግጥም ፍርቂ ፍጻመ ዩሮፕያን ሊግግጥም ፍርቂ ፍጻመ ዩሮፕያን ሊግ

ኣታላንታ ምስ ማርሴ (Agg 1-1)
ባየር ለቨርኩሰን ምስ ሮማ (Agg 2-0)
ግጥም ፍርቂ ፍጻመ ዩሮፕያን ግጥም ፍርቂ ፍጻመ ዩሮፕያን 

ኮንፈረንስ ሊግኮንፈረንስ ሊግ
ኦሎምፒያኮስ ምስ ኣስቶን ቪላ (Agg 4-2)

እንታይከ ይበሃል ኣሎ?• ማንቸስተር ዩናይትድ፡ ኣብ ምውዳእ 
ናይዚ ዓመተ ስፖርት ንዓላሚኣ ኤሪክ ተን 
ሃግ ካብ መዝነቱ ከተባርሮ ምዃና ይግለጽ 
ኣሎ። ካብ ባየር ሙኒኽ ክወጽእ ምዃኑ 
ዘረጋገጸ ቶማስ ቱሸል፡ ናብ ኦልድ ትራፎርድ 
ክመጽእ ድሌት ከም ዘለዎ ክግለጽ ከሎ፡ 
ናይ ቅድም ኣሰልጣኒ ቸልስን ብራይተንን 
ግራሃም ፖተር እውን ከም ሕጹይ 
ኮይኑ ክቐርብ ተኽእሎ ኣሎ። ዩናይትድ 
ንኣሰልጣኒ ሃገራዊት ጋንታ እንግሊዝ ጋረዝ 
ሳውዝጌይት ተጣይቐሉ ከም ዘላ ዝሕብራ 
ማዕከናት ዜና ከኣ እናበዝሓ ይመጽኣ 
ኣለዋ። እቲ ሞሪኖ ናብ ኦልድ ትራፎርድ 
ክምለስ’ዩ ዝብል ዘረባታት ግን ሰበ ስልጣን 
ዩናይትድ ኣሉታዊ ምላሽ ሂቦምሉ ኣለዉ።
• ፖርቱጋላዊ ኣከፋፋሊ ማንቸስተር ሲቲ 

በርናንዶ ሲልቫ፡ ድሕሪ ምዝዛም ዋንጫ 
ኤውሮጳ 2024 መጻኢኡ ከፍልጥ ምዃኑ 
ሓቢሩ። እዚ ወዲ 29 ዓመት ተጻዋታይ፡ 
ምስ ስጳኛዊት ባርሰሎና ይዘራረብ ከም 
ዘሎ’ዩ ዝንገር። ሲቲ ንበርናንዶ ሲልቫ ብ50 
ሚልዮን ፓውንድ ክትሸጦ ምዃና’ዮም 
ምስ ኢትሓድ ቅርበት ዘለዎም ወገናት 
ዘረድኡ። 
• ኣርሰናል፡ ማንቸስተር ዩናይትድ፡ 

ባርሰሎናን ቦሩሽያ ዶርቱሞንድን ንወዲ 
18 ዓመት ኣከፋፋሊ ሬነስ ይሓታሉ ከም 

ልቓሕ ናብ ጌታፈ ተሰጋጊሩ። ኣብቲ 
ግዜ ማልያ ዩናይትድ ወድዩ ደጊሙ 
ክጻወት ከም ዘይክእል ከም ዝተሓበሮ’ዩ 
ዝግለጽ። ፕረዚደንት ጌታፈ ቶረስ 

እውን፡ ናብ እንግሊዝ ከይዱ ምስ 
ሓለፍቲ ዩናይትድ ኣብ ዝተዘራረበሉ፡ 
እቲ ተጻዋታይ ዝመጽእ ክራማት ክሽየጥ 
ምዃኑ ከም ዘረጋገጸ ገሊጹ ኣሎ።

ዘለዋ ተሓቢሩ። እዚ ፈረንሳዊ ተጻዋታይ፡ 
ኣብዚ ዓመት ብዘርኣዮ መሳጢ ብቕዓት’ዩ 
ኣቓልቦ ናይዘን ዓበይቲ ክለባት ክረክብ 
ክኢሉ።
• ዌስትሃም ዝመጽእ ክራማት ኣብ 

ዝኽፈት መስርሕ ምስግጋር ተጻወትቲ 
ኤውሮጳ፡ ንወዲ 19 ዓመት ብራዚላዊ ናይ 
ክንፊ ተጻዋታይ ዊስሊ ጋሶቫ ንምውናን 
ዝርርብ ጀሚራ። እዚ ዋንነት ኮረንቲያንስ 
ዝኾነ ተጻዋታይ፡ ኣብ ዓይኒ ሊቨርፑል’ውን 
ኣትዩ ከም ዘሎ’ዩ ዝሕበር።
• እንግሊዛዊት ክለብ ቸልሲ፡ ንወዲ 30 

ዓመት እንግሊዛዊ ሓላዊ ልዳት ኤቨርተን 
ጆርዳን ፒክፎርድ ተጣይቐሉ ከም ዘላ 
ይግለጽ ኣሎ። 
• ኒውካስል፡ ንወዲ 25 ዓመት ተኸላኻላይ 

በርንማውዝ ልሎይድ ኬሊ ንምፍራም ከም 
ዝተሰማመዐት ተፈሊጡ። እዛ ጋንታ፡ ወዲ 
19 ዓመት እንግሊዛዊ ተኸላኻላያ ልዊስ 
ሆል ብዶርቱሞንድ ይህደን ከም ዘሎ’ውን 
ኣፍሊጣ ኣላ።
• ቶተንሃም፡ ንወዲ 31 ዓመት ተኸላኻላያ 

በን ዴቪስ ኣብ ክራማት ንመሸጣ ከም 
እተውርዶ ኣፍሊጣ።

ዜና ወጻኢዜና ወጻኢዜና ወጻኢዜና ወጻኢ
ተስፋኣለም የማነተስፋኣለም የማነ

ምምሕዳር ጆ ባይደን፡ ናብ እስራኤል 
ክልእኮ ዝጸንሐ ተተኰስቲ - ዝሓለፈ ሰሙን 
ደው ከምዘበሎ ኣፍሊጡ።
እቲ ስጕምቲ፡ ግብረ-መልሲ ናይ’ቲ 

እስራኤል ኣብ ከተማ ራፋሕ ወተሃደራዊ 
ስርሒት ንምክያድ እተካይዶ ዘላ 
ወተሃደራዊ ምንቅስቓስ ምዃኑ ድማ፡ ሓደ 
ላዕለዋይ ብዓል-ስልጣን እቲ ምምሕዳር 
ገሊጹ።
ኣብ ጉዳይ ደብዳብ ቓዛ ብዝኽተሎ 

ዘሎ ፖሊሲ፡ ካብ ዜጋታቱ ከይተረፈ 
ሓያል ተቓውሞን ኩነኔን ዝገጥሞ ዘሎ 
ምምሕዳር ጆ ባይደን፡ እስራኤል ኣብ’ታ 

1.5 ሚልዮን ፍልስጤማውያን ኣዕቚባ 
ዘላ ከተማ ራፋሕ፡ መጠነ-ሰፊሕ መጥቃዕቲ 
እንተጀሚራ ከቢድ ሰብኣዊ ቅልውላው 
ክኽሰት ከምዝኽእል ብምግላጽ፡ ነቲ ጉዳይ 
ከይትውዕሎ ከጠንቅቕ ምጽንሑ ይፍለጥ።
እቲ ምምሕዳር ካብ ዋሺንግተን ናብ 

ኢዮሩሳሌም ዝጓረት ተተኰስቲ ቦምባታት 
ደው ክብል ምውሳኑ፡ ኣብ ጉዳይ ኲናት 
ቓዛ ኣብ መንጎኡን ኣብ መንጎ ምምሕዳር 
በንያሚን ነታንያሁን ዓሚቝ ኣፈላላይ 
ተፈጢሩ ከምዘሎ ዘመልክት ምዃኑ፡ 

ተዓዘብቲ የረድኡ።
ብመሰረት ዝተፈላለዩ ማዕከናት ዜና 

ዓለም ንላዕለዎት ሰበ-ስልጣን ዋሺንግተን 
ብምጥቃስ ዝዘርግሑዎ ሓበሬታ፡ ኣመሪካ 
ዝሓለፈ ሰሙን ናብ እስራኤል ክትልእኮ 
ቀሪባቶ ዝነበረት - ነፍሲ-ወከፉ 900 ኪ.ግ 
ከምኡ ድማ 225 ኪ.ግ ዝኽብደቱ 3500 
ቦምባታት፡ ደው ኣቢላቶ ኣላ።
ኣመሪካ፡ ዓመታዊ ዋጋ 3.8 ቢልዮን 

ዶላር ወተሃደራዊ ሓገዝ ንእስራኤል 
ከምእትምጥወላ፡ ጸብጻባት ይሕብሩ።

ሩስያ፡ ወተሃደራት ፈረንሳ ኣብ 
ዩክሬን ከተጥቅዕ ምዃና ኣጠንቂቓ

ፕረዚደንት ፈረንሳ ኢማኑአል ማክሮን 
- ወተሃደራቱ ናብ ዩክሬን እንተድኣ 
ልኢኹ፡ ሩስያ ኣካል ዒላማ መጥቃዕታት 
ክትገብሮም ምዃና ኣጠንቂቓ።
ፕረዚደንት ማክሮን ዝሓለፈ ወርሒ 

ለካቲት፡ “ኣብ መጻኢ፡ ኣጋር ሰራዊት 
ናብ ዩክሬን ኣይከነእቱን ኢና ክብል 
ኣይክእልን እየ” ክብል ሸፈፍታዊ 
ሓበሬታ ሂቡ ነይሩ።
ንሱ ወሲኹ፡ ሩስያ ኣብ ውግእ ዩክሬን 

እንተድኣ ተዓዊታ፡ ኤውሮጳ ተኣማንነታ 
ናብ ባዶ ክወርድ ምዃኑ’ውን ኣጠንቂቑ 
ነይሩ።
ይዅን’ምበር፡ ኣፈኛ ሚኒስትሪ ጉዳያት 

ወጻኢ ሩስያ - ማሪያ ዛኻሮቫ ትማሊ ረቡዕ 
ንጋዜጠኛታት ኣብ ዝሃበቶ ሓበሬታ፡ “ማክሮን፡ 
ሩስያ ኣብ ኲናት ዩክሬን ስትራተጂያዊ 
ምውልዋል ንኸተርኢ ዘገድዳ ኵነታት ናይ 
ምፍጣር ባህግን ድሌትን ኣለዎ” ድሕሪ 
ምባል፡ ሰራዊት ፈረንሳ ኣብቲ ግጭት 
ኢዱ ክመልስ እንተፈቲኑ፡ ካብ ሓይልታት 
ሰራዊት ሩስያ ዘየናሕሲ መጥቃዕቲ ኪገጥሞ 

ምዃኑ ኣስሚራትሉ።
ንሳ ወሲኻ፡ ኣብ ኲናት ዩክሬን ካብ 

ዝቕተሉ ዘለዉ ወጻእተኛታት ዕጡቓት፡ 
ሩስያ ካብ ግዜ ናብ ግዜ እናዓበየ ዝኸይድ 
ቁጽሪ ዜጋታት ፈረንሳ ትርኢ ከምዘላ 
ኣገንዚባ።
ሩስያ ዝሓለፈ ሰኑይ ኣብ ዘውጽኣቶ 

መግለጺ፡ ነቲ ካብ ፈረንሳ፡ ብሪጣንያን 
ሕ.መ.ኣመሪካን ‘የንጸላልወኒ ኣሎ’ ዝበለቶ 
ወተሃደራዊ ስግኣታት ንምብዳህ፡ ብስልታዊ 
ኑክሌሳዊ ኣጽዋር ዝተሰነየ ወተሃደራዊ 
ልምምድ ከተካይድ ምዃና ገሊጻ ምንባራ 
ኣይርሳዕን።

ኢራን፡ ካብ ዩኒቨርሲቲታት ኣመሪካን ኤውሮጳን 
ንዝተሰጐጉ ተማሃሮ ዕድል ትምህርቲ ትህብ

ላዕለዎት ትካላት ትምህርቲ ኢራን፡ 
ነቶም ኣብ ዩኒቨርስቲታት ኣመሪካን 
ኤውሮጳን ተቓውሞ ብምክያድ ካብ 
መኣዲ-ትምህርቲ ዝተሰጐጉን ናይ 
ምስጓጕ ሓደጋ ዘንጸላልዎም ዘሎን 
ደገፍቲ ፍልስጤማውያን ዝዀኑ ተማሃሮ፡ 
ትምህርቶም ንኽቕጽሉ ዘኽእሎም 
ናይ ማህደረ-ትምህርቲ ዕድል ይህባኦም 

ከምዘለዋ ተገሊጹ።
ዛጊት ክልተ ዓበይቲ ዩኒቨርስቲታት 

ኢራን፡ ነቶም ካብ ትምህርቲ ዝተሰጐጉ 
ተመሃሮ ንኽቕበላኦም ምድላዋተን 
ኣጻፊፈን ከምዘለዋ ድማ፡ መርበብ ሓበሬታ 
‘ፕረስ-ቲቪ’ ጸብጺቡ።
ሰይድ መሓሙድ ኣጋመሪ ዝተባህለ 

ዲን ናይ ሓንቲ ካብ’ተን ዩኒቨርሲታት 

ንማዕከናት ዜና ኢራን ኣብ ዝሃቦ ሓበሬታ፡ 
“እቶም ኣንጻር ወጽዓ ፍልስጤማውያን 
ደው ብምባል ንጽዮናውያን ተቢዖም 
ብምቅዋሞም ካብ ትምህርቶም ዝተባረሩ 
ተማሃሮ፡ ተቐቢልና ከነምህሮምን 
ኵሉ ወጻኢታት ናይ ትምህርቶም፡ 
መደቀሲኦምን መግቦምን ባዕልና 
ክንሽፍነሎምን ወሲንና ኣሎና” ክብል 
ገሊጹ።
ከም ዝፍለጥ፡ ብውሕዱ ኣብ 30 

ላዕለዎት ትካላት ትምህርቲ ሕ.መ.ኣመሪካ፡ 
ኣውስትራልያ፡ ካናዳ፡ ፈረንሳ፡ ኢጣልያ፡ 
ብሪጣንያን ካልኦት ሃገራት ምዕራብን፡ 
ብኣሽሓት ዝቑጸሩ ተማሃሮ ካብ ዝሓለፈ 
ወርሒ ጀሚሮም ምቁራጽ ተጻብኦ 
ኣብ ቓዛ ክግበር፡ ከምኡ ድማ እተን 
ዩኒቨርስቲታት ምስ ደገፍቲ እስራኤል 
ዝዀና ኩባንያታት ዘለወን ዝምድና 
ክበትካ - ዝጠልብ ተቓውሞ ከካይዱ 
ቀንዮም እዮም።

“ልዕሊ 30% ጸዓት ዓለምና፡ ካብ ተተካኢ ይምንጩ ኣሎ” ጸብጻብ

ብደረጃ ዓለም ካብ ዝፈሪ ዘሎ ጠቕላላ 
ጸዓት፡ እቲ ልዕሊ 30% ካብ ተተካኢ 

ይምንጩ ከምዘሎ፡ ሕብረት ኤውሮጳ 
ድማ - ኣብ’ዚ ጉዳይ እዚ መሪሕነት ሒዙ 

ምህላዉ፡ ሓድሽ መጽናዕታዊ ጸብጻብ 
ኣመልኪቱ።
ኣብ ጉዳይ ጸዓት ምኽሪ ዝህብ ‘ኢምበር’ 

ዝተባህለ ትካል ሎም-ቅነ ኣብ ዝዘርግሖ 
ጸብጻብ፡ ኣብ ጸሓያውን ንፋሳውን ጸዓት 
ዝምዝገብ ዘሎ ግዙፍ ዕብየት፡ ንመጠን 
ዓለማዊ መፍረ ጸዓት ክብ የብሎ ከምዘሎ 
ኣረዲኡ።
ኣብዘን ዝሓለፋ 10 ዓመታት፡ ካብ 

ተተካእቲ ነገራት ዝምንጩ ጸዓት ንመጠን 
ዕብየት ናይ’ቲ ካብ ነዳዲን ከሰልን 
ዝምንጩ ጸዓት ብኣስታት ክልተ ሲሶ 
ከምዘጕደሎ እውን ሓቢሩ።

ጣሊባን ንክሲ ፓኪስታን ይነጽግ
ኣብ ኣፍጋኒስታን ስልጣን ተቘጻጺሩ 

ዝርከብ ጣሊባን፡ “ኣፍጋናውያን ኣብ 
ቅትለት መሃንድሳት ቻይና ኢድ 
ኣለዎም” ክብል መንግስቲ ፓኪስታን 
ንዘቕረቦ ክሲ ነጺጉ።
ጣሊባን ነዚ ክሲ’ዚ ዝነጽግ ዘሎ፡ ክልቲአን 

ጐረባብቲ ሃገራት ብሰንኪ ዘጋጥመን ዘሎ 
ተደጋጋሚ ስግረ-ዶባዊ መጥቃዕቲታትን 
ንሱ ዘኸተሎ ጸጥታዊ ዘይምርግጋእን 
ዝምድናአን እናሻሕከረ ኣብ ዝኸደሉ ዘሎ 
እዋን እዩ።
ፓኪስታን ዝሓለፈ ሰሉስ ኣብ ዝዘርግሓቶ 

ሓበሬታ፡ እቲ ዝሓለፈ መጋቢት ኣብ 
ሰሜናዊ ክፋል ፓኪስታን ዝተፈጸመን 

ሓሙሽተ ቻይናውያን መሃንድሳት 
ዝቐዘፈን ርእሰ-ቅትለታዊ መጥቃዕቲ 
ቦምብ፡ ኣብ ኣፍጋኒስታን ከምእተሃንደሰ 
ኣብ ርእሲ ምጥቃስ - ፈጻሚ ናይ’ቲ 
መጥቃዕቲ’ውን ኣፍጋናዊ ምዃኑ ገሊጻ 
ነይራ።
እንተዀነ፡ ሚኒስትሪ ምክልኻል 

ኣፍጋኒስታን ትማሊ ረቡዕ ኣብ ዝሃቦ 
ምላሽ፡ ኣፋጋናውያን ኣብቲ መጥቃዕቲ 
ዝዀነ ይዅን ኢድ ከምዘይብሎም 
ድሕሪ ምግላጽ፡ “ፓኪስታን በቲ 
መጥቃዕቲ ንኣፍጋናውያን ትኸስስ ዘላ - 
ኣቓልቦ ማሕበረ-ሰብ ዓለም ካብ’ቲ ሓቂ 
ንኽትጥምዝዝ ኢላ እያ። ግና ፈሺሉዋ 

እቲ ጸብጻብ ወሲኹ፡ ኣብ ዝሓለፈ 
ዓመት፡ ጸሓያዊ ጸዓት ብደረጃ ዓለም 
ቀንዲ ምንጪ ኤለክትሪክ ኰይኑ 
ከምዝነበረን፡ ኣከታቲሉ ን19 ዓመታት 
መወዳድርቲ ዘይብሉ ዝለዓለ መጠን 
ዕብየት ከምዘመዝገበን ገሊጹ።
ብመሰረት እቲ ጸብጻብ፡ ብደረጃ 

ኣህጉር ሕብረት ኤውሮጳ 44% ካብ 
ጠቕላላ ዘፍርዮ ጸዓት - ምንጩ ተተካኢ 
ብምዃኑ ኣብ ቀዳማይ ደረጃ ክስራዕ 
እንከሎ፡ ብደረጃ ሃገራት ድማ ቺለ 20% 
ካብ እተፍርዮ ጸዓት ምንጩ ተተካኢ 

ብምዃኑ፡ ኣብ ቀዳማይ ተርታ ተቐሚጣ 
ትርከብ። 
ብተወሳኺ፡ ግሪኽ ብ19%፡ ሃንጋሪ 

ብ18%፡ ኔዘርላንድስ ብ17% - ካብ 
ካልኣይ ክሳብ ራብዓይ ንዘሎ ተርታ 
ሒዘናኦ ይርከባ።
ሕብረት ኤውሮጳ፡ ኣብ 2030 ብውሕዱ 

72% ካብ ዘፍርዮ ጸዓት ምንጩ ተተካኢ 
ከምዝኸውን ንምግባር ተሊሙ ይሰርሕ 
ምህላዉ ዝጠቐሰ እቲ ጸብጻብ፡ በዚ ዝኸዶ 
ዘሎ መንገዲ ነቲ ሸቶ ኣብ ግዚኡ ክወቕዖ 
ከምዝኽእል እውን ሓቢሩ።

እዩ፡” ክብል ነቲ ክሲ ብትሪ ነጺጉዎ።
ብመሰረት ጸብጻባት ፖሊስ ፓኪስታን፡ 

እቶም ኣብ ህንጸት ሓጽቢ ተዋፊሮም 
ዝነበሩ ቻይናውያን መሃንድሳት፡ 
ብመካይን ናብ ቦታ ስርሖም እናተጓዕዙ 
እንከለዉ፡ ሓንቲ ቦምባ ዝተጻወዳ መኪና 
ሃንደበት ጠኒና ብምእታው እያ ነቲ ቦምብ 
ፈንጂራቶ። 
ኣብ መሬታ ዝካየድ ርእሰ-ቅትለታዊ 

መጥቃዕቲታት ቦምብ - መብዛሕትኡ 
ብዜጋታት ኣፍጋኒስታን ከምዝፍጸም 
እትገልጽ ፓኪስታን፡ ኣዕቚባቶም 
ዝጸንሐት ኣስታት 370 ሽሕ ኣፍጋናውያን 
ስደተኛታት፡ ዝሓለፈ ዓመት ናብ ሃገሮም 

ከምዘባረረቶም ይዝከር።
ኣብ ፓኪስታን ናይ 65 ቢልዮን ዶላር 

ወፍሪ ተካይድ ምህላዋ ዝንገረላ ቻይና፡ 

ልዕሊ 29,000 ዝዀኑ ዜጋታታ - ኣብ’ታ 
ሃገር ኣብ ዝተፈላለየ ናይ ስራሕ ጽላታት 
ተዋፊሮም ከምዝርከቡ፡ ጸብጻባት የረድኡ።

ኣመሪካ ናብ እስራኤል ክትልእኮ ዝሓሰበት ኣጽዋር ደው ኣቢላቶ

